
            Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/ Hata Patujolo Ruhut paradaton ni halak Batak mansai timbo jala tung denggan do. Ai molo adong ulaon adat, atur do idaon di parhundulon, atur di partuturon , atur di panghataion jala atur di parjambaran. Sai marumpasa do angka na malo mandok hata, tabo begeon, ai umpasa i do songon sira ni hata i. Alai lomos ma roha, ai nungnga marsalpuan angka natuatua na malo jala paradat. Hita pe, tarlobi angka na umposo, hurang do mangharingkothon laho manguhal adatta na uli i. Ai molo tarajumi saonnari on, nungnga lam bahat sian hita na so umboto tangkas adat Batak i, i do umbahen na tubu sipata parsalisian molo adong ulaon adat. Adong do nian umpasa ni ompunta na mandok : ” Di dia tano hinundulan, di si do langit jungjungon. Di dia di pamasa ulaon i, adat nasida do siihuthononhon” artina sai sidapot solup do na ro. Unang sai tubu parsalisian di na laho mangulahon adat, nungnga lam marbisuk jolma, ai nungnga sai jolo dibahen tonggoraja/ riaraja andorang so mata ni ulaon i. Di tonggoraja/ riaraja i ma dipasingkop na hurang singkop, jala patotahon na hurang tota, asa dapot songon nidok ni natuatua : ”Aek godang tu aek laut, dos ni roha sibahen na saut ”. Unang apala buta adat hita, hucoba hami do manguhal huhut manusun deba ruhut paradaton na ringkot botoonta songon sitiopon, alai ndada na mandok on na ma na sumintong. Songon nidok ni umpasa: ” Rata pe bulung ni salak, rataan do bulung sitorop. Uli pe hata ni sihalak, ulian do hata torop” . 

Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/
 Hata Patujolo
 Ruhut paradaton ni halak Batak mansai timbo jala tung denggan do. Ai molo adong
 ulaon adat, atur do idaon di parhundulon, atur di partuturon , atur di panghataion jala
 atur di parjambaran. Sai marumpasa do angka na malo mandok hata, tabo begeon, ai
 umpasa i do songon sira ni hata i.
 Alai lomos ma roha, ai nungnga marsalpuan angka natuatua na malo jala paradat. Hita
 pe, tarlobi angka na umposo, hurang do mangharingkothon laho manguhal adatta na
 uli i.
 Ai molo tarajumi saonnari on, nungnga lam bahat sian hita na so umboto tangkas adat
 Batak i, i do umbahen na tubu sipata parsalisian molo adong ulaon adat.
 Adong do nian umpasa ni ompunta na mandok :
 ” Di dia tano hinundulan, di si do langit jungjungon.
 Di dia di pamasa ulaon i, adat nasida do siihuthononhon”
 artina sai sidapot solup do na ro.
 Unang sai tubu parsalisian di na laho mangulahon adat, nungnga lam marbisuk jolma,
 ai nungnga sai jolo dibahen tonggoraja/ riaraja andorang so mata ni ulaon i.
 Di tonggoraja/ riaraja i ma dipasingkop na hurang singkop, jala patotahon na hurang
 tota, asa dapot songon nidok ni natuatua :
 ”Aek godang tu aek laut, dos ni roha sibahen na saut ”.
 Unang apala buta adat hita, hucoba hami do manguhal huhut manusun deba ruhut paradaton na ringkot botoonta songon sitiopon, alai ndada na mandok on na ma na sumintong. Songon nidok ni umpasa:
 ” Rata pe bulung ni salak, rataan do bulung sitorop.
 Uli pe hata ni sihalak, ulian do hata torop” .

 Dihilala rohanami do, na godang do pe hahurangan panorangion taringot paradaton on,
 ala ni i rap ma hita padengganhon, asa adong na gabe sitiopon, acuan manang rambu-
 rambu di hita lumobi tu angka na umposo.
 “Asa tubu ma dingindingin, jonok tu sirpang tolu, sai horas tondi madingin, pir tondi
 matogu”.
 Mauliate ma.
 Penyusun ( April 1996):
 1. M. Poltak Sitorus (Alm.), Koordinator 2. Timbul Sitorus,(Op. Si Lionggom), Anggota 3. Pangaloan Sitorus, (Op. Si Hanna), (Alm.), Anggota 4. Baginda Sitorus, (Op. Si Christin), Anggota 5. Tagor Sitorus, (Op. Pardamean), Anggota 6. M. Gaja Sitorus, (Op. Si Sariati), (Alm.) Anggota 7. Baharu W. Sitorus, (Op. Bernando), Anggota
 Pinaimbaru (April 2008):
 PENGURUS HARIAN
 PARSADAAN RAJA SITORUS DOHOT BORUNA JABODETABEK.
 1. Tubu Bonar Sitorus (Op. Halomoan 2. Darman Sitorus 3. Jaga Sitorus 4. Uthand Sitorus 5. Tagore Sitorus 6. St. Rusman Sitorus ( Op. si Hari) 7. Panal Sitorus 8. Romelto Sitorus 9. Uluan Sitorus 10. Ny. B. Marpaung br. Sitorus 11. Mutiha Sitorus (Op. Ramos) 12. Tumpal Sitorus

Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/
 13. Renville Sitorus 14. Sahat P. Sitorus 15. St. Parlaungan H. Sitorus 16. Saur Sitorus (Op. si Parlindungan)
 BAB I
 UMUM
 Pasal 1
 DALIHAN NA TOLU
 Tolu bagian bolon do ondolan ni partuturon di halak Batak, i ma naginoaran “Dalihan
 Na Tolu”, dongan sabutuha, boru dohot hula-hula. Adong deba na mandok, ondolan ni
 partuturon i, “Dalihan Na Tolu Paopat Sihalsihal” (aleale, dongan sahuta, raja na
 nigokhon dohot pangula ni huria). Toho do i, alai molo adong siulaon, parhundul ni
 sihalsihal tongtong do rap dohot dongan sabutuha.
 Falsafah ni dalihan na tolu, i ma;:
 ‘’Somba (unduk manang pantun) marhulahula,
 manat mardongan tubu,
 elek marboru’’.
 Hagabeon, hasangapon dohot hamoraon, i do diparsinta halak Batak di ngoluna, jala sai
 na lehonon ni Tuhanta do i asal ma somba (unduk manang pantun) marhulahula, manat
 mardongan tubu, jala elek marboru. Parngoluon ni halak Batak, sian mulai tubu,
 magodang, hot ripe sahat tu ujung ni ngoluna, di las ni roha manang arsak ni roha,
 tarihot do tu adat na pinungka ni ompunta sijolojolo tubu. Songon nidok ni umpasa:
 “Raja i jolo martungkot siala gundi.
 Adat na pinungka ni ompu na parjolo,diihuthon di pudi”.
 Pasal 2

 PARTORDING Nl ULAON ADAT Molo adong ulaon adat, songon on ma somalna partordingna /pardalanna: (1) Marsipanganon Molo di si do horong (unsur) dalihan na tolu, sai jolo mardalan do tudutudu ni
 sipanganon dohot dengke simudurudur/dengke sitiotio. Molo holan na mardongan tubu, boru, dongan sahuta do, holan tudutudu ni
 sipanganon do mardalan. (2) Marbagi jambar (3) Manghatai (masisisean) (4) Pasahat sipasahaton hombar tu ulaon (5) Pasahat uang/hepeng hombar tu rumang ni ulaon i, i ma songon:
 • Sinamot; • Ingotingot; • Upa manggabei; • Pinggan panungkunan; • Pinggan panganan; • Ulos tinonun sadari; • Todoan/Panandaion; • Pisopiso; • Ulak ni tandok; • Pasituak na tonggi; • Olopolop; • Upa panaru; • Dohot angka na asing.
 (6) Pasahat/Mangampu Sigabegabe dohot Sihorashoras (7) Mangujungi, marhite ende dohot tangiang
 Pasal 3

 RUMANG NI ULAON ADAT Ragam do rumang ni ulaon adat di halak Batak. Na boi tarpatupa di son, tarsongon on ma : (1) Pangolihon Anak, manang Pamuli Boru (Ulaon Marunjuk, manang Ulaon
 Mangadati) ; (2) Manuruk dohot Mangompoi Jabu; (3) Manulangi Natuatua (Natoras ) ; (4) Namonding; (5) Ulaon di Jabu (Tardidi, Manghatindakkon Haporseaon dohot angka na asing).
 Pasal 4 ULAON ADAT DI SITORUS DI WILAYAH JABODETABEK
 Molo adong ulaon adat di hita, i ma songon na : (1) Marhusip / Marhata Sinamot; (2) Martonggoraja/Marriaraja; (3) Pesta Unjuk/Adat na Gok; (4) Parmonding ni Natuatua, naeng ma nian renta ulaon i songon partording ni tangga ni balatuk, unang rundut songon bonang di hulhulan. Molo adong ulaon adat di marga Sitorus, ingot hita ma umpasa na mandok:
 ” Tinallik hulinghuling, asa tarida holiholi. Molo anggina suhut, hahana ma panamboli”
 Hombar tu si diatur ma songon on : (1) Raja Parhata / Parsinabung / Panamboli Mansai uli do molo adong nian raja parhata di ganup parompuon, asa boi dapot songon pengkaderan. Alai di ulaon tonggoraja/ riaraja dohot ulaon unjuk ingkon songon on ma nian dengganna :
 • Molo Sitorus Pane suhut, Sitorus Boltok ma raja parhata (parsinabung), jala Sitorus Dori ma panamboli;
 • Molo Sitorus Dori suhut, Sitorus Pane ma raja parhata (parsinabung), jala Sitorus

 Boltok ma panamboli;
 • Molo Sitorus Boltok suhut, Sitorus Dori ma raja parhata (parsinabung), jala Sitorus Pane ma panamboli.
 Parompuon hasuhuton ma na mangido na gabe raja parhata di ulaonna, alai boi do jolo berkonsultasi dohot Pangurus Parsadaan. Ingkon sipanuturi do raja parhata, sian mulai dipasahat ulaon i sahat ro di ujung na. (2) Sibagi Jambar
 • Molo Sitorus Pane suhut, sibagi jambar Sitorus Dori, didongani Sitorus Boltok;
 • Molo Sitorus Dori suhut, sibagi jambar Sitorus Boltok, didongani Sitorus Pane;
 • Molo Sitorus Boltok suhut, sibagi jambar Sitorus Pane ,didongani Sitorus Dori. (3) Protokol
 Dumenggan ma nian protokol dipillit sian parompuon hasuhuton, asa adong pengaderan sian ganup parompuon:
 • Molo Sitorus Pane suhut, protokol sian Pane/Dori;
 • Molo Sitorus Dori suhut, protockol sian Dori/Boltok;
 • Molo Sitorus Boltok suhut, protokol Sitorus Boltok/Pane. Ulaon ni Protokol : 1. Koordinasi/komunikasi dohot kedua hasuhuton;
 2. Patotahon (mangatur) inganan ni hundulan ni na hinara; 3. Manjou haroro ni tutur (hula-hula/tulang) ; 4. Manghatahon tudutudu ni sipanganon;
 5. Mangatur namartangiang mangan dohot namangkataohon sira ni sipanganon; 6. Mangatur na manjahahon dekke nasian hula-hula dohot dekke siuk nasian
 namarhahamaranggi; 7. Pasahathon tu panamboli/ parsinabung asa mambagi parjambaron; 8. Manggorahan laho pasahat tumpak (molo paranak)/jala mangatur napasahat
 hata mauliate tu na pasahat tumpak; 9. Manangkasi parhundul ni hulahula dohot tulang dll.; 10. Mangalusi/manungkun protokol ni pihak parboru/paranak; dohot 11. Pasahathon pangkataion tu parsinabung/panamboli.
 (4) Sijalo Tamue Dumenggan do sijalo tamue sude sian horong ni suhut, ala nasida do na mananda
 tamue na niontang nasida, lumobi horong ni hula-hula, tulang dohot tutur na asing.

 (6) Parhundulon
 Pangoli Anak Pane
 12 11 10 9 8 7 6 5 4 3 2 1
 P O D I U M
 Pamuli Boru Pane
 12 11 10 9 8 7 6 5 4 3 2 1
 1 Hasuhuton Pane 2 Hasuhuton Pane 3 Pengurus Harian ( mulai dari ketua dst) 4 Dori 5 Dori 6 Raja Parhata Sian Sitorus Boltok 7 Sitorus Boltok 8 Sitorus Boltok 9 Presidium 10 Dst natuatua ni Sitorus
 Pasal 5 ULOS HERBANG
 (1) Ulos na Marhadohoan Pamuli boru manang pangolihon anak, godang ni ulos herbang (ulos na
 marhadohoan) sipasahaton manang sijaloon, sagodanggodangna 11 bulung . Jala ingkon herbang do on, ndang boi sorpi. Jala sijalo ulos herbang tarsongon on ma :
 1) Ulos Pansamot: ulos ragi idup; 2) Ulos Hela: ulos ragi hotang (sirara);

 3) Ulos Pamarai: ulos ragi hotang (sirara); 4) Ulos Simalohon: ulos ragi hotang (sirara) ; 5) Ulos Sihunti Ampang hombar tu pangidoan ni paranak ; 6) Dumenggan molo boi ulos ragi hotang / sirara; 7) Dumenggan molo boi ulos ragi hotang / sirara; 8) Dumenggan molo boi ulos ragi hotang / sirara; 9) Dumenggan molo boi ulos ragi hotang / sirara; 10) Pengurus Punguan Parompuan: ulos ragi hotang (sirara) ; 11) Pengurus Harian Parsadaan: ulos ragi hotang (sirara).
 (2) Ulos Holong Ulos holong sian na mardongan tubu dohot boru : a. Ulos Herbang holan sian saompung ni suhut bolon ma, saboiboina godangna 11
 bulung (dibahen suhut bolon hian ma daftar sipasahat ulos, songon boaboa tu angka na mangulosi, jala dipasahat daftar i tu raja parhata asa boi dijouhon raja parhata manang protokol).
 b. Angka dongan tubu dohot boru na asing, dumenggan ma pasahat “ulos na
 tinonun sadari”(hepeng ganti ni ulos); buku ulos diedarhon horong ni suhut bolon dibagasan gedung.
 c. Ulos holong manang kado sian Parsadaan, ingkon Pangurus Harian do na pasahathon.
 (3) Ulos sian Tulang Molo Sitorus berfungsi songon hulahula ni na pamuli boru manang na pangoli anak,
 holan tulang tangkas ma na pasahat ulos herbang, sagodanggodangna 11 bulung, tulang na asing hepeng ma - songon ganti ni ulos herbang - dipapungu, dipasahat ma i tu pengantin, jala denggan dihatahon, laos songon i do molo Sitorus berfungsi songon tulang, bona tulang, tulang rorobot, manang hulahula na marhaha-maranggi.
 (4) Ulos tu Parsadaan Na manjalo ulos tu Parsadaan ingkon Pangurus Harian, jala bergiliran na manjalo.
 Tarsongon on ma pangaturna :
 • Molo Boltok suhut, sijalo ulos Dori (masiaturan ma pengurus sian Dori);
 • Molo Dori suhut, sijalo ulos Pan (masiaturan ma pengurus sian Pane);
 • Molo Pane suhut, sijalo ulos Boltok (masiaturan ma pengurus sian Boltok). (5) Pinggan Panganan, Ulosulos dohot Panandaion

 Molo Sitorus pamuli boru manang na pangolihon anak, umpola ma nian pinggan panganan manang ulosulos tu Parsadaan,( masuk tu kas ni Parsadaan) molo boi saotik – otik na Rp 50.000,- (boi do berobah, sesuai tu perkembangan / situasi).
 Pasal 5 a SINAMOT/TODOAN/TINTIN MARANGKUP/PANANDAION
 Skenario: Ama do pasahat sinamot, alai ina do na manjalo sinamot ! Pamuli boru, godang ni todoan tu suhi ni ampang na opat dohot panandaion sagodang – godang na 11, hali pasahathon songon on ma pangaturna :
 1. Sijalo Bara;
 2. Simanggokhon;
 3. Upa parorot (namboruna) manang pariban (Angkangna);
 4. Upa Tulang (Tulang ni Borumuli);
 5. Surungsurung, ( Ompung Suhut dohot Ompung bao) ;
 6. Ompung na ( angka namartinodohon);
 7. Bapatuana/Bapaudana;
 8. Ibotona;
 9. Namboruna/Paribanna; 10. Pengurus Punguan Parompuan ; 11. Pengurus Harian Parsadaan.
 Rap pasahathon ma muse “tintin marangkup” tu tulang ni hela. Jala na manjalo panandaion tu Parsadaan ingkon sian Pangurus Harian do, . Tarsongon on ma pangaturna :
 • Molo Boltok suhut, sijalo panandaion Dori (dibagi pangurus sian Dori);
 • Molo Dori suhut, sijalo panandaion Pane (dibagi pangurus sian Pane);
 • Molo Pane suhut, sijalo panandaion Boltok (dibagi pangurus sian Boltok).
 Pasal 6 PARBUE NA PIR SIPIR NI TONDI / TUMPAK
 Molo pamuli boru, manang adong ulaon ni boru, boras sipir ni tondi parbue na pir ma

 boanon tu ulaon i. (Alai adong do tong dohot mamboan ulos dohot dengke, hombar tu ringkotna dohot solhot ni partuturon). Molo pangolihon anak, manang ulaonni dongan tubu, tumpak ma boanon tusi.
 Pasal 7 PARJAMBARAN
 Adong do na nidokna “jambar hata”, i ma sijaloon jala sipasahaton ni na bersangkutan ma i, hombar tu kedudukanna di siulaon (pesta) i. Jala adong do na didokna “jambar juhut”, i ma sian juhut na dipatupa di siulaon i. Parbagi ni parjambaran juhut on ma na apala rumit di ulaon adat Batak; ai molo asing luatna, asing do nang parjambaranna. Adong do nian tona ni ompunta sijolojolo tubu na mandok : Sidapot solup do na ro. Dos do on dohot umpasa na mandok :
 “Di dia tano hinundulan, di si do langit jungjungon. Di dia iba manghatai, adat nasida do ihuthononhon”.
 Ala mansai godang do variasi ni parjambaran i, jala sai adong do na mampartahanhon na binotona, sipata ma suda tingki holan ala ni parjambaran. Mauliate ma tadok ala nuaeng on nungnga lam marbisuk halak, nungnga sai jolo dihatai parbagi ni jambar andorang so mata ni ulaon i, i ma tingki marhusip, marhata sinamot manang martonggoraja. Ai molo dung dos roha ni kedua belah pihak, ndang adong be parsalisian, ai nungnga jolo diseat hata, i pe asa diseat raut. Hira di sude ulaon adat do mardalan parjambaran. Alai adong do ulaon na so porlu mardalan parjambaran, i ma molo adong na “mate mangkar”. Taringot tu parbagi ni jambar juhut di ulaon adat pinatupa do di BAB VII.
 Pasal 8 MANGULAHON ADAT
 Ingkon ripe naung mangadati do na boi mangulahon adat. Molo muli boruna manang mangoli anakna, ndang boi mangulahon adat ia so jolo mangadati nasida, ala na ripe na so niadathon , ndang boi mangulosi manang manjalo ulos herbang di ulaon adat.
 Pasal 9
 ULOS RAGI IDUP/PINUNSAAN Mansai maol jala loja do manonun ulos ragi idup/pinunsaan, patut do i antong, ai ulos

 on ma na tumimbo ulos ni halak Batak. Gorgana deba bontar (simbol ni uban). Sude do ragi (gorga) ni ulos i mangolu idaon, i do umbahen na digoari ragi idup (leleng mangolu) songon simbol ni “hagabeon”. Asa ingkon naung marpahompu do na boi manghadang ulos ragi idup, manang “suhut bolon” di ulaon adat.
 Pasal 10
 MANGULOSI
 Sada bagian na ringkot situtu do di adat Batak na mangulosi, ndada asal mangulosi, ingkon boto on ruhut partuturon. Ai holan na di toru ni tuturniba do iba boi pasahathon ulos, i ma angka anggi, anak, pahompu, namboru, boru dohot bere. Molo tung adong na masisuharan (marsungsang) di partuturon, boi do tong ulosan, alai sai jolo marsantabi, ai adong do hata ni natuatua na mandok :
 ” Na rundut do biur ni eme asa gabe.
 Na masijalinan do andor ni gadong asa ramos”. Tingki pasahat ulos herbang, ama jongjong di hambirang , ina di siamun, alana na niulosan, ama hundul di siamun, ina di hambirang. Molo holan ina na ni ulosan, alai mangolu do pe ama (kebetulan berhalangan ro), hot do ina i hundul di hambirang; alai molo ndung mabalu ina i, gabe di siamun na ma ibana hundul. Laos songon i do nang ama, molo dung mabalu, ingkon di hambirang na ma ibana hundul. Holan tutoru ni partuturon do i ba boi pasahat ulos ( mangolosi), molo tung adong partuturon namar sungsang, boi do tong ulosan alai jolo marsantabi, jala diuloshon jumolo sian toru di partuturonna.
 Pasal 11
 PINGGAN PANUNGKUNAN (1) Molo pamuli boru, jaloon ma pinggan panungkunan, jala molo pangolihon anak
 pasahaton ma pinggan panungkunan. Ia pinggan panungkunan marisi boras/parbue sipir ni tondi, demban sirata bulung (5 bulung) dohot ringgit sitio suara (uang) 4 bulung (nilai na hombar tu haradeon ni suhut). Hata ni na pasahathon/manjalo pinggan panungkunan boi do jahaonta di BAB II Pasal 4 (tingki masisisean).
 (2) Unang sai adong ungutungut, taringot tu ringgit (uang) pinggan panungkunan
 tarsongon on ma pangatur na :

 Molo Sitorus Pamuli Boru Adong 3 bulung ringgit sian pinggan panungkunan tinggal di Sitorus, ala na 1
 bulung mulak do tu paranak. Rade ma suhut bolon manambai 1 bulung asa adong bagion tu dongan tubu di luar ni hasuhuton.
 Tarsongonon ma pangaturna :
 • 1 bulung tu Sitorus Pane;
 • 1 bulung tu Sitorus Dori;
 • 1 bulung tu Sitorus Boltok;
 • 1 bulung di raja parhata. Molo Sitorus Pangolihon Anak Holan 1 bulung do mulak ringgit sian pinggan panungkunan, rade ma suhut bolon
 manambai 3 bulung na i. Tarsongonon ma pangaturna :
 • 1 bulung tu Sitorus Pane;
 • 1 bulung tu Sitorus Dori;
 • 1 bulung tu Sitorus Boltok;
 • 1 bulung di raja parhata.
 Pasal 12 INGOTINGOT
 Tingki marhusip adong do uang ingotingot siparadeon ni paranak dohot parboru. Asa sude naung hinataan di parhusipon i diingot angka na mangihuthon parhusipon i, lumobi suhut kedua belah pihak. Asa jumpang songon nidok ni umpasa :
 “Hori ihot ni doton, hata siingoton” Dumenggan do sude Sitorus, boru/bere, sihalsihal dapotan uang ingotingot, asa sude marningot naung hinataan. Molo ndang ris sada be, ba marsuhu-suhu. Holan tu suhut bolon do na so pola bagion.
 Pasal 13 UPA MANGGABEI

 Tingki marhusip do adong “uang ingotingot”, anggo tingki marhata sinamot, “upa manggabei” nama goarna. Upa manggabei on pe, dumenggan do diparis tu sude na ro, asa sude manggabei jala manghorasi ulaon i. Molo ndang ris sada be, ba marsuhusuhu. Anggo tu suhut bolon ndang pola bagion i.
 Pasal 14 RAJA PARHATA
 Manang ise raja parhata tingki marhusip, ba ingkon ibana ma tingki martonggoraja/marriaraja, ingkon ibana do tingki marhata sinamot dohot di pesta unjuk, asing molo adong halangan na tarpasiding. Molo marhalangan ingkon dipaboa tu Pengurus Harian , jala dipasahat tu na mangganti dohot tu suhut bolon. Molo dung dimulai raja parhatan sada-sada ulaon, ba naeng ma nian laos ibana mangujungi asa tangkas jala retta sude uloan i. Dumenggan do masing-masing Sitorus Pane, Dori dohot Boltok manontuhon raja parhatana saotik-otik na 5 halak, jala dipaboa tu Ketua Parsadaan. Molo adong ulaon adat, asa diatur marsoringsoring, jala asa adong kader. Molo masa ulaon adat 2 manang 3 di sada tingki di Sitorus, asa pintor boi diatur/ ditodo pengurus Parsadaan, ise na gabe raja parhata di ulaon i.
 Pasal 15 PINGGAN PANGANAN
 Molo adong marhata sinamot andorang so pamasumasuon, dumenggan do tingki marhata sinamot dipasahat sude “sinamot na gok”, “suhi ni ampang na opat” dohot “tintin marangkup”. Molo boi dumenggan ma nian sude pinggan panganan dibahen ma tu amplop, Jjala dipamasuk tu undangan pamasumasu on, asa di tingki pesta unjuk, unang adong be nian marbagi ringgit sitio soara, asing ni ulos tinonun sadari, “asing ni ulos tinonun sadari”. Alana dung masisisean, pintor pasupasu marhitehite ulos herbang (ulos na marhadohoan) na ma pasahaton ni parboru, dung i diuduti ma muse tu angka na pasahat ulos holong tu pengantin. Pasahaton ni suhut bolon do pisopiso tu sude hulahula dohot tulang na pasahat ulos holong tu pengantin. Jolo sahat do ulos herbang tu suhut paranak, i pe asa dipasahat ulos na tinonun sadari. Asa di pesta unjuk do pasahaton uang ulosulos. Uang olopolop diparade kedua belah pihak, jala paranak pasahathon uang panaru dohot pasituak natonggi.

 BAB II
 PANGOLIHON ANAK, & PAMULI BORU
 BAGIAN PARJOLO
 ULAON MARUNJUK
 Pasal 1
 MARHUSIP
 Songon on ma panghataion :
 Raja Parhata ni Parboru
 Dung jolo dipahantus taringot tu tudu-tudu ni sipanganon (dialusi paranak surung-
 surung muna doi raja nami).
 Sai jolo ninangnang do asa ninungnung, Raja ni Boru, ba sai jolo pinangan do asa
 sinungkun.
 Ba nunga bosur hami mangan indahan na las, sagat na marlompan juhut, butong minum
 aek sitiotio, sai pamurnas ma i tu daging, saudara tu bohi, ba nuaeng pe paboa hamu ma
 hinarohonmuna dohot lapatan ni sipanganon i. Tangkas ma paboa hamu, aha sibegeon
 ni sipareon dohot sipeopon ni roha. Boti ma, da.
 Raja Parhata ni Paranak
 Mauliate ma, Rajanami. Jumolo ma hami mandok mauliate tu Amanta Debata, ala
 hipas do hamu dapotnami, hami pe hipas do mandapothon hamu. Nungnga hundul hami di amak tiar, ba sai tiar ma tutu panggabean, tiar nang parhorasan di hita saluhutna. Taringot tu indahan masak na huboan hami, songon nidok ni natuatua do dohononami:
 ‘’Mardangka tanduk, marbuhu holiholi.
 Godang sibutongbutong, otik sipir ni tondi,
 Sipasindak panaili ma i, sipaneang holiholi’’.
 “Asa sititi ma sihompa,

 golanggolang pangarahutna.
 Tung so sadia pe i sipanganon na huboan hami i,
 sai godang ma pinasuna’’.
 Anggo sintuhun ni indahan masak, panggabean parhorasan do, Rajanami. Boti ma.
 Raja Parhata ni Parboru
 Mauliate ma, las rohanami umbegesa. Alai ia marangkup do na uli, mardongan do na
 denggan, siangkup ni panggabean parhorasan, ba tung tangkas ma dipaboa hamu.
 “Dia ma langkatna, dia ma unokna.
 Dia ma hatana dia na nidokna”.
 Boti ma, da.
 Raja Parhata ni Paranak
 Toho do i, Rajanami, sai marangkup do na uli mardongan do na denggan, asa tampak
 songon na hundul, siudurna songon na mardalan.
 Paboaon ma tu Raja nami na gompang di pusupusu na solot di ateatenami, didok hata ni
 situa-tua balga bulu godang dengan bahenon hite-hite, mangodang anak manang boru
 denggan ma hot ripe. Nungga magodang anak nami beremuna raja nami jala huboto
 hami nugga balga maen nami boru ni raja i, pendek hata dohonon nasida nungga
 masihaholongan jala tangkas nungga dijalo boru muna hata ni anak nami, alai ni i raja
 nami napatua hata ni anak nami ma hami, i ma siangkup ni panggabean parhorasan i
 raja nami, botima.
 Dung digabehon parboru sude nai, laos di uduti ma tu na marhusip-husip nagogo.
 Pasal 1a TONGGORAJA / RIARAJA
 Molo adong unjuk/pangolihon anak manang pamuli boru, dipatupa do ulaon tonggoraja manang riaraja. Di si ma tangkas, dihatai, dituturi/ditiroi hasuhuton, lumobi suhut bolon. Sitaringotan di tonggoraja/ riaraja, i ma :

 a. Parborhat ni boru muli (dialap jual/ditaruhon jual); b. Godang ni sinamot /ulos herbang; c. Godang ni siharaon dohot na pasahat undangan; d. Daftar ni napasahat/namanjalo ulos herbang, dohot daftar ni sipasahat ulos holong tu penganten; e.Daftar namajalo / napasahat todoan suhi ni ampang naopat dohot panandaion; f. Mangatur angka parhobas/sijalo tamue; g. Parjambaran; h. Daftar ni horong ni hulahula /tulang; i. D.n.a. na ringkot di ulaon unjuk i.
 Pasal 2 ADAT DO NA BALGA, ADAT DO NA METMET
 Parbagason ni halak Batak na marugamo Kristen, molo dung dipenuhi 3 hukum, nungnga sah parbagason i, i ma;
 1. Hukum Pemerintah: Berupa catatan sipil
 2. Hukum Gereja : Pemberkatan nikah (pamasumasuon) 3. Hukum Adat : Pasahat /manjalo sinamot dohot pasahat /manjalo ulos na
 marhadohoan/ulos holong.
 Asa tung metmet pe ulaon adat i, asal ma diadopi “Dalihan Na Tolu” jala terpenuhi na 3 hukum on, nunga sah parbagason i , jala nunga gok adat i. On do sada dalan tu angka na umposo, unang mabiar mangulahon adat, asa unang laho rohana, mangalua ma jo, adat di pudi, dipajolo holong dipapudi uhum, ala so boi diulahon adat na balga.
 Asa talehon ma sipaingot tu angka na umposo, tumagon do ulahononhon adat nang metmet, sian na mangalua manang na so diadati.
 Catatan : Marsiadu torop do nuaeng on di godang ni undangan, sipata terjadi :
 1. Marsiadu mangalului hundulan, sipata hurang hundulan ni hula-hula/ tulang;
 2. Adong nasotaruli mangan, kopi/teh dohot lampet;
 3. Marsionjar –onjaran tingki pasahat tumpak;
 4. Ndang boi be hikmat pelaksanaan ni ulaon I;

 5. Habis tingki manipak sadai, sipata sahat tu borngin;
 6. Ala ni lelengna gabe godang maninggalhon ulao i so jolo sidung;
 7. Adong do tona ni umpunta sijolo-jolo tubu namandok :
 “ Adat do nabalga, adat do nametmet”
 “Metmet pe si hapor, dijujung do uluna”
 Pasal 3
 PANGHATAION DI TINGKI PESTA UNJUK
 (MARHATA SINAMOT)
 Dung sidung marsipanganon, marbagi jambar dohot manjalo pangurupion (tumpak) pihak paranak, pintor diparade do inganan laho manghatai. Somalna tingki pesta unjuk na ma marhata sinamot. On pe holan formalitas na ma, ai nungnga jolo dihatai (dirangrangi) hian di tingki marhusip.
 Tingki marhusip nungnga ditontuhon hian, misalna ;
 - Parborhat ni boru muli, dialap jual manang ditaruhon jual ;
 - Godang ni Ssinamot sitombol, suhi ni ampang na opat, panandaion;
 - Ulos herbang 11bulung;
 - Pinggan panganan dohot ulosulos, masialusi sian ibana be, manang
 masinangkohi tangga ni balatukna be;
 - Ulaon i, ulaon sadari;
 - Parjambaron sidapot soluk naro.
 - Godang ni undangan.
 Laos i na ma sitariashononhon tingki marhata sinamot di jolo ni angka raja.
 Pasal 4
 MASISISEAN
 Dung rade sude kedua belah pihak, termasuk hulahula dohot tulang, parjolo do paranak pasahathon pinggan panungkunan marisi boras, demban dohot ringgit sitio soara (uang) 4 l bulung tu raja parhata ni parboru.

Page 18
						

Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/
 Tarsongon on ma panghataion :
 Raja Parhata ni Parboru
 Di hamu Raja ni Parboruonnami, di son nungnga dipasahat hamu tu hami pinggan panungkunan na hot di hundulanna na marisi demban sirara uruk, demban mauliate, mauliate ma tadok tu Amanta Debata ala hipas do hamu ro mandapothon hami, jala hami pe hipashipas do dapotmuna.
 Dipasabat hamu do muse di son boras sipir ni tondi, pir ma pongki bahulbahul pansalongan , sai pir ma tondinta tu tambana nang pansamotan. Laos dipasahat hamu do muse di son ringgit sitio soara na pinungka ni pamarenta sipalas roha ni angka raja.
 Nungnga hundul hita di amak tiar, di jabunta na marampang na marjual on, jabu sibaganding tua on, nungnga hupangan hami sipanganon na binoanmuna i, bosur hami mangan indahan na las, sagat na marlompan juhut, butong minum aek sitiotio, sai pamurnas ma i tu daging saudara tu bohi, sipasindak panailisi ma i sipaneang holiholi. Asa bagot na marhalto ma na tubu di robean, horas ma hami na manganton tu tambana di hamu na mangalean.
 Bangkona do i, Amangboru, sai jolo ninangnang do asa ninungnung, sai Jjolo pinangan do asa sinungkun. On pe, Amangboru, na manungkun ma hami nuaeng di sintuhun ni indahan masak dohot lompan na tabo i, tangkas ma dipaboa Amangboru. Boti ma.
 Dibuat ma 3 bulung ringgit sitio soara i, laos dipasahat ma muse pinggan panungkunan i tu paranak asa dialusi.
 Raja Parhata ni Paranak Gabe ma jala horas, Rajanami, sai asi ma rohani Amanta Debata marhitehite anakna Jesus Kristus. Di hita sasudena, asa sai lam ganda ma sinadongan, asa tarpatupa hami nian na tumabo sian on laho pasangaphon hamu hulahulanami. Taringot tu sipanganon na huboan hami i, Rajanami, ba sititi ma sihompa, golanggolang pangarahutna, tung so sadia pe sipanganon i sai godang ma pinasuna.
 Sintuhun ni indahan masak dohot lompan na tabo, ba panggabean parhorasan do , Rajanami. Boti ma.
 Raja Parhata ni Parboru

 Gabe ma tutu angkup ni na horas, sai sahat ma na uli tumpahon ni Amanta Martua Debata marhitehite Anakna, Jesus Kristus. Sai dapot ma nian songon hata ni umpasa:
 “Bona ni aek puli tu dolok ni sitapongan,
 sai ro ma angka na uli lam ganda nang pansamotan”.
 Alai , Amangboru, songon na nidok ni angka natuatua, sai marangkup do na uli, mardongan do na denggan, asa tampak songon na hundul, siudurna songon na mardalan, siangkup ni panggabean parhorasan, tangkas ma dipaboa Amangboru, dia ma langkatna, dia ma unokna, dia ma hatana, dia na nidokna. Boti ma da, Amangboru.
 Raja Parhata ni Paranak Rajanami, Raja Bolon, toho do i na nidokmuna i, sai marangkup do tutu na uli, mardongan do na denggan, siangkupna songon na hundul, siudurna songon na mardalan.
 Jumolo ma hami marsomba ujung dohot jarijari sampulu tu hamu, Rajanami. Taringot tu haroronami, na adong do na solot di ateatenami, gompang di pusupusunami na naeng sihatahononnami tu hamu, alai molo tung adong annon hata na hurang manang na lobi, Rajanami, ba anju hamu ma hami, nanget hami ajari hamu;
 “Ampapaga dolok tu ampapaga toruan, hita do marsogot, laos hita do haduan”.
 Jadi songon on do, Rajanami, sian dos ni rohanta rap do hita nangkin mamboan ianakhonta tu jolo ni huria laho manjalo pasupasu parbagason sian Tuhanta. Nungnga dijalo nasida i marhitehite naposona. Alai, Rajanami, anggo adat na gok ndang digarar hami dope tu Raja i. Molo mangoli anak, pasahaton ma sinamot, molo muli boru, jaloon ma bolina.
 Molo ditolopi hamu do, Rajanami, uli otik godang so sadia, ba haroronami na pasahat boli ni boru ni Raja i do, huhut mangulahon adat na gok. Boti ma, Rajanami.
 Raja Parhata ni Parboru Di hamu, Parboruonnami, las do rohanami umbege hatamunai, sai rongkap ni borunami ma i berenami i, rongkapna gabe, rongkapna mamora, jala rongkapna sarimatua. Taringot tu sinamot ni borunami sipalas rohanami, on do sidohononnami :

 “Ndang tuktuhan batu, dakdahan simbora. Ndang tuturan datu, ajaran na marroha”.
 Na malo do hamu jala sigodang botobotoan, raja na bisuk ompu ni parbinotoan. Tangkas do tinanda hamu, ndada paidua hamu di sinadongan. Songon nidok ni umpasa :
 “Pat ni gaja do tu pat ni hora. Anak ni Raja do hamu huhut pahompu ni na mora,
 sihorus na gukguk do hamu, sitambai na longa”.
 Jadi nungnga pitu lilinami, paualu jugianami, nungnga uli nipinami ai gohanmu ma hajutnami. On pe, Raja ni Boru, goari hamu sian i sadasada sinamot i, piga horbo, piga lombu, piga hoda, piga rantiti mas, sadia godang ringgit sitio soara, asa tangkas hubege hami, jala tangkas dibege angka raja. Boti ma da, Amangboru.
 Raja Parhata ni Paranak
 Di hamu, Hulahulanami, Marsomba ujung hami marsomba huhuasi tu tua dohot sahala ni angka raja. Tutu do i, Rajanami, ianggo ala ni sangapmuna dohot balga ni partubumuna na patut do hamu manjalo angka na ginoaranmuna i.
 Jala tutu do nang na nidokmuna i taringot tu hamoraon ni ompunami najolo. Torop hian do pinahanna, alai, Rajanami, nungnga sude i hona gadis laho pasingkolahon angka beremuna on. Hami pe nian, Rajanami, sai naeng do mangalehon sinamot na godang, asa sangap hamu, sangap nang hami, alai beha ma bahenon, Rajanami, songon ni dok ni umpasa:
 ” Duru ni harangan, hatubuan ni tadatada hansit do tangan mandanggurhon na soada”.
 Umbahen na barani hami mandapothon hamu, na huboto hami do ndada gulut di hepeng hamu, gulut di holong do, pos do rohanami ndada paurahonmu hami di hapogosonnami.
 Asa, Rajanami, tapasada ma pangidoanmuna i gabe ringgit sitio soara, asa sada tungkuson ni inanta soripada. Jala molo boi, Rajanami, pangidoannami sisahali manombahon i ma hami, jala sinamot sitombol hatahononnami. Molo dung satolop Raja i, asa pintor huhatahon hami. I ma jolo, Rajanami, pangidoannami. Boti ma, Rajanami.

 Raja Parhata ni Parboru Molo i do pangidoanmu sisahali manombahon i, jala sinamot sitombol, ndang pola haboratan hami asal ma pintor toho jala godang, nungnga las rohanami, alai adong do hami di son na marhaha-maranggi, borunami dohot berenami, aleale/dongan sahuta lumobi di sude hulahula dohot tulangnami, ba jolo masisungkunan ma jolo hami. Boha roha muna, Amangboru ? Raja Parhata ni Paranak Mauliate, Rajanami. Raja Parhata ni Parboru Parjolo ma hupasahat hami tu hamu, Boru dohot Berenami. Boha pandokmu di pangidoan ni paribanmu di sinamot ni boru nami sisahali mandok, Jjala sinamot sitombol ninna nasida. Alusi hamu ma. Sian Boru dohot Bere Di hamu, Hulahulanami, mauliate do dohononnami tu hamu ala dipasahat hamu panghataion on tu hami. Tangkas do hutanda hami hamu, Hulahula- nami, angka na burju do marboru. Ba nang tu dongan pariban dohonon do molo tung sahali mandok hamu, jala sinamot sitombol, ba tung godang ma hatahon hamu, asa las roha ni hulahulanta. Songon i ma sian hami boru dohot bere, siihuthon nauli ma hami raja nami. Boti ma. Raja Parhata ni Parboru
 Mauliate ma di hamu boru dohot bere. Nuaeng pinasahat ma tu hamu, Aleale dohot Dongan Sahuta.
 Sian Aleale/Dongan Sahuta
 Pangidoannami tu hamu na marhula-marboru dos ma rohamu, ai molo dos roha sude do saut, jala sitolopi na uli ma hami. Boti ma.
 Raja Parhata ni Parboru

 Mauliate ma di hamu. Ba tu hita na marhaha - maranggi ma, pinasahat ma tu Haha Doli (Anggi Doli).
 Sian Haha Doli ( Anggi Doli )
 Mauliate ma di hamu, Anggi Doli/Haha Doli. Nian sisada hata do hita sisada ulaon, alai atik pe songon i, gomos pangidoon tu parboruon. Hamu, Amangborunami, tangkas do hamu hutanda hami, toho do ndada paidua hamu anggo di sinadongan, ai; :
 “Barita ni lampedang, mardangka bulung bira. Barita ni hamoraonmuna, tarbarita do ro di dia”.
 Molo tung sahali mandok ma hamu, jala sinamot sitombol, ba pintor godang ma hatahon hamu asa tung las rohanami. Songon i ma sian hami Haha Doli(Anggi Doli) muna.
 Catatan : Nuaeng on tu hahadoli/anggi doli nungga pintor didok raja parhata sisada hata ma hita.
 Raja Parhata ni Parboru
 Tu hamu, Hulahulanami dohot sude Tulangnami. Nungnga tangkas dipaihutihut hamu na masielehan hami taringot tu sinamot ni beremu. On pe hupasahat hami ma tu hamu asa tuturi hamu ma hami. Sude ma hamu Hulahula dohot Tulang na hupandohi hami.
 Hata sian Hulahula (somalna mewakili sude Hulahula dohot Tulang)
 Di hamu, Parboruannami, tangkas do hupaihutihut hami hamu na masielehan jala masipaolooloan di sinamot ni berenami, nungnga dos rohamu huida hami. Aek godang tu aek laut, dos ni roha do tutu sibahen na saut. Jadi sian hami hulahula dohot tulang tong do songon ni dok ni umpasa dohononnami ;
 “Balintang ma pagabe, tu mandakkon sitadoan. Arimu ma horas jala gabe, molo masipaolooloan”.
 Songon i ma sian hami, sude Hulahula dohot Tulang.

 Raja Parhata ni Parboru
 Mauliate ma di hamu sude Hulahula dohot Tulangnami di sude panuturionmuna di hami. On pe di hamu, Parboruonnami, tangkas ma hatahon hamu godang ni sinamot ni borunami. Boti ma.
 Catatan : Boi do jolo dipangido asa di hatahon (digollit) paranak godang ni sinamot nanaeng sipasahatonna, ipe asa di pasahat raja parhata ni parboru pangkataion tu horong ni hula-hula dohot tulang.
 Raja Parhata ni Paranak
 Mauliate ma, Rajanami, alai andorang so huhatahon hami somba ni uhumnami, parjolo ma jolo hualap hami hata sian borunami dohot berenami, lumobi sian hulahula dohot tulangnami. Ai anggo sian angka dongan tubunami ba sisada hata do hami. Hata sian Boru dohot Bere ni Paranak Muliate ma di hamu, Rajanami, ala dipasahat hamu do panghataion on tu hami boru dohot bere.
 “Durung do tutu boru, tomburan hulahula. Ingkon do tumpahan ni boru na dokdokdi hulahula”.
 Ba na rap mangelek ma hita , Rajanami, sombahon hamu ma sinamot si tombol i, asa tung pintor las roha ni hulahula ni hulahulanami. Boti ma sian hami boru dohot bere. Mauliate ma. Hata sian Hulahula dohot Tulang ni Paranak Nungnga tangkas hupaihutihut hami hamu di sude panghataionmuna di sinamot ni berenami. Anggo parboru sai naeng do nian godang sinamot ni boruna, paranak pe sangap do molo boi godang dilehon sinamot. Jadi pangidoan nami, denggan ma hamu masipaolooloan, asa saut songon ni dok ni umpasa i:
 ”Balintang ma pagabe, tumandakkon sitadoan. Ari mu ma horas jala gabe, molo masipaolooloan”.
 Songon i ma sian hami hulahula dohot tulang. Boti ma.

 Raja Parhata ni Paranak Rajanami, anggo utang ni boru tu hulahula ndang na marna sae. Didok angka natuatua na parjolo, ndang suda ari manggarar utang tu hulahula. Ala ni i, molo tung so sadia pe husombahon hami apala di tingki on, las ma rohamuna manjalo. Nunga huelek hami Raja i asa sahali manombahon ma hami jala sinamot sitombol ma, taringot tu suhi ni ampang na opat, pos rohamu, Rajanami, pasahatonnami do i songon panandaion. Jadi hupasahat hami ma sinamot sitombol godangna Rp. 10.000.000,- Gabehon hamu ma, Rajanami. Boti ma. Raja Parhata ni Parboru Mauliate ma di hamu parboruonnami, nungnga dihatahon hamu sinamot ni borunami godangna Rp. 10.000.000,- sitombol, jala alusanmuna do suhi ni ampang na opat. Anggo hami nungnga sisada hata, hami na marhaha maranggi, borunami dohot berenami, lumobi nungnga hupangido hami panuturion sian sude hulahula dohot tulangnami, alai ndang husungkun hami do pe anggo suhut sihabolonannami. Ba ipe nuaeng, di hamu suhut bolon, nungnga tangkas dipaihutihut hamu panghataionnami di godang ni sinamot ni borunta. Nungnga tung tangkas huelek hami parboruonta, ba Rp 10.000.000,- ma ninna sitombol. Songon nidok ni natuatua; :
 “Lata pe na rata, sai duhutduhut do sibutbuton.
 Hata pe na raja, sai suhut bolon do sisuugkunon”.
 Boi do tong pangkeon umpasa on:
 “Lasiak narara binahen tu panutuan. Raja pe na raja, sai suhut do panungkunan”.
 Pinasahat ma tu hamu hasuhuton. Boti ma. Hata sian Suhut Bolon ( somalna paidua ni hasuhuton) Di hamu, Raja Parhatanami, raja do hamu naung pinaraja, tandokmu do tandoknami, hatamu do hatanami, molo miak ninna hamu raja, miak do dohonon nami, asa :

 “ Barisbaris ni gaja di rura pangaloan. Molo marsuru raja, ba ingkon do oloan.
 Molo nioloan, anggiat dapot angka parsaulian”.
 Boti ma sian hami, hasuhuton.
 Raja Parhata ni Parboru.
 Mauliate ma di hamu, Suhut Bolonnami.
 Jadi di hamu raja ni parboruonnami, huoloi hami ma pangidoanmuna i, gabe ma angkup ni na horas. Pasahat hamu ma sinamot ni borunami i. Boti ma.
 Raja Parhata ni Paranak
 Mauliate malambok pusu ma, Rajanami, dohononnami tu hamu, ala naung dioloi hamu pangidoannami. On pe borhat ma hami pasahathon sinamot ni anaknami, mangarade ma hamu, Rajanami.
 Di hamu suhut bolonnami, borhat ma hamu pasahathon sinamot ni anakta.
 Borhat ma paranak pasahathon sinamot tu parboru, alai jumolo do dipasahat tu raja parhata, asa jolo dipatangkas.
 Pangoli Anak : Pasahat sinamot
 Ama do na pasahat sinamot (dibagasan pinggan pasu namaris boras na pir).
 Molo naung mabalu gabe Ina i ma napasathon sianamot.
 Pamuli Boru : Majalo sinamot
 Ina do namanjalo sinamot (tu ulos ragi hotang).
 Molo naung mabalu gabe Ama namanjalo sinamot.
 Dipasahat ma muse sadasada todoan tu suhi ni ampang na opat dohot panandaion.
 Ama do napasat todoan, Ina na manjalo, i ma tu :
 1) Sijalo Bara;
 2) Simanggokhon;
 3) Upa parorot (Namboruna) manang upa pariban(angkangna);

 4) Upa Tulang (Tulang ni Borumuli);
 5) Surungsurng (Ompung suhut dohot Ompung bao);
 6) Ompungna (angka namrtinodohon)
 7) Bapatuana/Bapaudana;
 8) Ibotona;
 9) Namboruna/Paribanna 10) Pengurus Punguan Parompuan; 11) Pengurus Harian Parsadaan.
 Raja Parhata ni Parboru
 Nungnga dioloi hamu, jala dipasahat hamu sude pangindoannami. On pe hupasahat hami ma panghataion on tu hamu, Amangborunami, atik beha adong pangidoanmuna. Boti ma.
 Raja Parhata ni paranak
 Anggo pangidoan i, Rajanami, sai na godang do, alai anggo apala di tingkion pasupasumuna i ma marhitehite ulos herbang. Sude ma hami ulosi hamu , Rajanami, molo tung so sude pe hami dapotan ulos herbang, ba ulos na tinonun sadari i ma, asal ma ris hami.
 Boti ma , Rajanami.
 Raja Parhata ni Parboru
 Molo i do pangidoanmu, gabe ma angkup ni na horas, hupasahat hami ma ulos herbang 11 bulung. Goari hamu ma sadasada, asa pintor huulosi hami.
 Raja Parhata ni Paranak
 Digoari paranak ma sadasada sijalo ulos herbang.
 Urutan ni sijalo ulos herbang (ulos na marhadohoan);
 1) Ulos Pansamot (Natoras ni Pangoli): ulos ragi idup );
 2) Ulos Hela (Pangoli) : ulos ragi hotang) ;
 3) Ulos Pamarai (Amanguda/Amangtua ni Pangoli): ulos ragi hotang) ;
 4) Ulos Simolohon (Haha ni Pangoli): ulos ragi hotang) ;

 5) Ulos Sihutti Ampang (Iboto na /Namboru na): ulos ragi hotang) ;
 6) Dumenggan molo boi ragi hotang (sirara);
 7) Dumenggan molo boi ragi hotang (sirara);
 8) Dumenggan molo boi ragi hotang (sirara);
 9) Pengurus Punguan Parompuan: ulos ragi hotang;
 10) Pengurus Harian Parsadaan: ulos ragi hotang. Sidung ma na masisisean, dung i dibagi ma uang pinggan panganan dohot uang ulosulos. Ditorushon ma muse tu na pasahat ulos holong (ulos herbang) tu pengantin sian horong ni parboru, sian hulahula dohot tulang ni parboru, dungi diuduti ma muse sian hulahula dohot tulang ni paranak.
 Dung salpu i marhata sigabegabe/sihorashoras ma. Dung diampu pengantin dohot hasuhuton ni paranak di uduti ma na padalan olopolop dungi dulahon ma ulaon sadari. Dung si dungi ditutup parboru ma ulaon pesta i dohot tangiang ( dung jolo marende).
 Pasal 5
 ULAON SADARI PAULAK UNE DOHOT MANINGKIR TANGGA
 (1) Paulak Une
 Borhat ma paranak tu jabu ni parboru, diboan do indahan na las dohot pinahan lobu / na marmiakmiak (lengkap parjambaran) di bagas jual. Dipeakhon ma i tu ginjang ni meja naung pinarade.
 Tarsongon on ma hatana :
 Di son rodo hami paulak une, ala naung marune sude ulaon adat ni anaknami dohot boru ni Raja i. Huboan hami do lompan na tabo dohot indahan na las. Las ma rohamuna manjalo. Boti ma.
 (2) Tingkir Tangga
 Ro do parboru maningkir tangga ni boruna, diboan do dengke sitiotio, boras sipir ni tondi dohot lampet, godangna 5 manang 7 tandok. Dipeakhon ma i tu ginjang ni meja naung pinarade. Tarsongon on ma hatana:
 Hami pe ro do maningkir tangga ni ianakhonnami. Nunga las rohanami, sai

 anggiat ma rumah tangga sitiruon on di tongatonganta, lumobi di jolo ni Tuhanta.
 Huboan hami do di son boras sipir ni tondi, dengke simudurudur dohot lampet, asa adong sigatonmuna di jabu. Las ma rohamuna. Boti ma.
 Somalna ndang pola ditutup be dohot tangiang, holan dihorashon nama 3 hali: “Horas ..... horas ................. horas !”
 Tingki masijalangan, dipangido na marbaju/namboruna do uang panaru sian paranak, jala ingkon dilehon do i, ai adat do i.
 Sidung ma sude ulaon na marunjuk i.
 BAGIAN PADUAHON
 ULAON MANGADATI
 Pasal 1
 MANGALUA
 Adong do 2 mansam na mangalua;
 1. Mangalua roha-roha;
 2. Mangalua tu jolo ni huria.
 Di tingki na parpudi on, sai diusahahon do na mangalua i, manjalo pasupasu
 parbagason di Gareja. Ndang dihalomohon natuatua na mangalua, ai tamba ganjang
 siulaon, jala antar rundut ulahononhon, i do alana tu angka na mangalua didok
 umpasa :
 ” Duda itakmi, saut ma ho maritak bari.
 Tuntun lomomi, saut ma ho sumolsol bagi. ”
 Somalna dipatupa pihak paranak do partangiangan na metmet huhut marsipanganon,
 songon parajahon boru na niluahon, alai ndang masuk ulaon adat on.
 Songon tanda naung pinaraja boru na niluahon, disuru paranak do manaruhon tu
 parboru manang na mewakili, tudutudu ni sipanganon na patut jaloon nasida hian, i ma
 na ginoaran timpustimpus.

 Pasal 2
 MANURUKNURUK
 Dung dihilala paranak nungnga songon na mombun muruk ni parboru, disuru paranak
 ma tu parboru laho mambuhul ari na uli laho manuruk-nuruk, i ma songon na
 “patuduhon na tinangko”.
 Di ari naung binuhul borhat ma paranak tu huta ni parboru rap dohot angka tondongna,
 alai ndang dohot dope anggo pihak hulahula dohot tulang.
 Diboan paranak do sipanganon, somalna pinahan lobu. Dung rade sude kedua belah pihak
 diparade ma sipanganon, jala dipasahat tudutudu ni sipanganon dohot dengke
 simudurudur. Dung sidung na mangan mangkatai ma. Parjolo ma parboru
 manungkun taringot tu tudutudu ni sipanganon, manang boha parbagina. Pintor
 dialusi paranak ma: “Ala on do pe hami ro, Rajanami, mandapothon hamu, ba tudutudu
 ni sipanganon i, surungsurungmuna do i , Rajanami”.
 Disuru parboru ma boruna laho paunehon parjambaran i tu pudi, annon pe bagion ni
 pihak parboru i.
 Pasal 3
 MASISISEAN
 Na jolo pihak parboru do jolo masisisean, i pe asa dipatariparhon tu pihak paranak. Alai
 anggo nuaeng on, langsung nama pihak parboru manise pihak paranak di sintuhun ni
 indahan masak, lompan na tabo dohot di siangkupna.
 Hira songon on ma panghataion :
 Raja Parhata ni Parboru
 Sai jolo ninangnang do asa ninungnung, Raja ni Boru, ba sai jolo pinangan do asa
 sinungkun. Ba nunga bosur hami mangan indahan na las, sagat na marlompan juhut,
 butong minum aek sitiotio, sai pamurnas ma i tu daging, saudara tu bohi, ba nuaeng pe

 paboa hamu ma hinarohonmuna dohot lapatan ni sipanganon i. Tangkas ma paboa
 hamu, aha sibegeon ni sipareon dohot sipeopon ni roha. Boti ma da.
 Raja Parhata ni Paranak
 Mauliate ma, Rajanami. Jumolo ma hami mandok mauliate tu Amanta Debata, ala
 hipas do hamu dapotnami, hami pe hipas do mandapothon hamu.
 Mauliate do dohononnami nang tu hamu, ala sihar do bohimuna manjalo hami, ai anggo
 ala ni pangalahonami tama do hami leteonmuna (palahoonmuna) sian bagasmuna on.
 Alai tung tangkas do hamu songon nidok umpasa:
 “Pat ni gaja tu pat ni hora.
 Anak ni raja do hamu pahompu ni na mora”.
 Denggan do hami dijalo hamu di bagasta na marampang na marjual on, sigomgom na sa
 pangisina on.
 Nunga hundul hami di amak tiar, ba sai tiar ma tutu panggabean, tiar nang parhorasan
 di hita saluhutna.
 Taringot tu indahan masak na huboan hami, songon nidok ni natuatua do dohononami:
 “Mardangka tanduk, marbuhu holiholi.
 Godang sibutongbutong, otik sipir ni tondi,
 Sipasindak panaili ma i, sipaneang holiholi.
 “Asa sititi ma sihompa, golanggolang pangarahutna.
 Tung so sadia pe i sipanganon na huboan hami i, sai godang ma pinasuna”.
 Anggo sintuhun ni indahan masak, panggabean parhorasan do, Rajanami. Boti ma.
 Raja Parhata ni Parboru
 Mauliate ma, las rohanami umbegesa. Alai ia marangkup do na uli, mardongan do na
 denggan, siangkup ni panggabean parhorasan, ba tung

 tangkas ma dipaboa hamu.
 “Dia ma langkatna, dia ma unokna.
 Dia ma hatana dia na nidokna”.
 Boti ma da.
 Raja Parhata ni Paranak
 Toho do i, Rajanami, sai marangkup do na uli mardongan do na denggan, asa tampak
 songon na hundul, siudurna songon na mardalan.
 Paboaon ma tutu tu Raja i na gompang dipusupusu na solot di ateatenami. Marsomba
 hami dohot jarijari sampulu, jala jumolo marsantabi di hata sidohonon nami.
 Rajanami, umbahen na ro hami di ari na uli di bulan na denggan on na paboahon tu Raja
 i do, ia borumuna nungnga huparaja hami, jala pinahundul di jabu bona.
 Nian, Rajanami, ndada panolopi hami di pambahen ni anaknami di tingki na salpu, ai
 ndada songon tagading hami marguru tu anakna. Alai boha ma bahenon, ai nungnga
 tung marsigorgor roha ni anaknami tu boru ni Raja i, gabe dipajolo holong, dipapudi
 uhum, ndang sabar be ibana mangihuthon ruhut paradaton i.
 Jadi ala natorasna do hami, ba ndang tarjua so dohot hami mamorsan hasalaan ni
 anaknami, songon nidok ni umpasa :
 ”Dangka ni tadatada, jomba tu bonana.
 Hasalaan ni anakna, mangonai tu amana”.
 On pe, Rajanami, nungnga sala hami siala parulaon ni anaknami. Ba i do , Rajanami, na
 naeng topotannami tu hamu :
 “Galagala sitelluk, telluk mardaguldagul.
 Hasalaannami na salpu, nanget ma diapulapul”.

 Nuaeng pe , Rajanami, sapala naung burju hamu manjanghon hami di jabunta na
 marampang na marjual on, pangidoannami, jangkon hamu ma anaknami on gabe
 gellengmuna.
 “Sapala na mardalani, ba unang ma olat ni Sigalangan.
 Sapala naung burju hamu, unang ma diparalangalangan”.
 Taringot tu ruhut paradaton, rade do hami mangulahon i olat ni na tarbahen hami. Boti
 ma , Rajanami.
 Raja Parhata ni Parboru
 Di hamu, Raja ni Parboruon. On do sidohononnami tu hamu. Ndang tutu hamu pajolo
 holong papudi uhum, alai na pajolo gogo do hamu papudi uhum jala mangasahon
 paradongan, ai aha salanami asa pintor boanonmu borunami so jolo adong pangkataion
 :
 “Na manaba bulu do hamu, palambas pargadongan.
 Mambahen na so patut do hamu mangasahon paradongan”.
 So hea do pe ro hamu tu hami, so hea do pe hujua hami pangidoanmu, tung barani
 pulut hamu mangulahon na so patut, asa tung paet do na hutaon hami, songon nidok ni
 umpasa :
 “Landit porhot songon gota ni hapea.
 Hansit ngotngot naung sangap gabe marlea”.
 Tutu do na nidokmuna i, nda tung pintor pahundulonnami hamu di amak tiar, alai ala
 anak ni raja do hami parbahulbahul na bolon, jala nungnga maraugama hita, boi ma hita
 masisesaan dosa, jala argahononnami do haroromuna on, ai ingot do hami di hata ni
 natuatua.
 “Duruduru ni harangan hatubuan ni pitola.
 Ndang tulahon na marsala, molo ro marsomba”.
 Nungnga didok hamu nangkin na rade do hamu mangulahon ruhut paradaton tu hami,

 ba tangkas ma paboa hamu ruhut paradaton na naeng ulahonon muna tu hami. Boti ma
 da.
 Raja Parhata ni Paranak
 Mauliate malambok pusu ma, Rajanami, dohononnami di sude hata na uli
 pinasahatmuna tu hami. Tung sangap do hamu di hami, alai boha bahenon ndang dos
 roha dohot ianakkon, alai ingot do hami di hata ni umpasa:
 ” Paukpauk hudali, pagopago tarugi.
 Na tading niulahan, na sega pinauli.”
 Nungnga disungkun Raja i nangkin, dia ma ruhut paradaton na naeng ulahononnami.
 Didok rohangku , Rajanami, hamu ma mangajari hami laho pasonang roha ni Raja i,
 songon ubat sipalambok puspusu dohot dingin-dingin sipamalum ateate. Alai ,
 Rajanami, anggo apala di tingki on, holan ruhut paradaton panuruknuruhon i ma
 hupasahat hami. Boti ma da , Rajanami.
 Raja Parhata ni Parboru
 Hamu, Raja ni Ianakkon, molo i do pangidoanmu denggan ma i. On do sidohononnami,
 andorang so tahatai tu ruhut paradaton, jumolo ma jolo suru hamu anakmuna dohot
 borunami ro tu adopannami, asa jolo manopoti sala nasida tu hami. Parjolo ma tu jolo ni
 natuatuana. Boti ma.
 Raja Parhata ni Paranak
 Ba na uli, Rajanami.
 Disuru ma anak dohot boru na mangalua i hundul mangadopi parboru laho manopoti
 sala. Dung sidung na manopoti sala, mulak ma muse na mangalua i tu hundulan na
 hian. Raja Parhata ni Parboru

 Ala nungnga ditopoti ianakkon salana tu natorasna, ba on pe di hamu parboruon pasahat hamu ma sude ruhut panuruknuruhon, tangkas do i diboto hamu :
 “Ndang tuktuhan batu, dakdahan simbora. Ndang tuturan datu, ajaran na marroha”.
 Tangkas ma pasahat hamu jala jojor, diboto hamu do lojanami arian dohot borngin mangalului borunami on. Raja Parhata ni Paranak Nungnga rade hami , Rajanami, olat ni na tarbahen hami pasahatonnami do i, ajari hamu ma hami manang na tu ise parjolo. Boti ma. Raja Parhata ni Parboru Parjolo ma pasahat hamu pasituak na tonggi tu siungkap harbangan ima dongan sahuta dohot sisangke hujur, i ma boru nami. Ai na dibungka nasida do harbangan Jjala disangke hujurna asa boi hamu masuk tu huta on. Dung i tu sude hami, pasahat hamu ma masituak na tonggi. Raja Parhata ni Paranak Hehe ma hamu. Paranak dohot na mangalua i pasahathon sude pangidoan ni Raja i (hepeng do i di bagasan amplop). Raja Parhata ni Parboru Ala naung ris dipasahat hamu masituak na tonggi songon ruhut adat panuruknurukon, ba nuaeng pe, Raja ni Boru, tahatai ma somba ni uhum sipasahatonmu tu hami, andigan ma bahenonmu ulaon na gok, asa tung tibu malum na bernit na hutaon hami on.
 Alai hudok pe songon i ala di son do borunami dohot dongan sahuta, ba hupasahat ma
 jolo tu nasida.
 Sude do pihak parboru, dongan tubu, boru/bere dohot dongan sahuta mangido, asa
 ditontuhon paranak nian manang na andigan ulaon na gok.

Page 35
						

Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/
 Alus ni pihak paranak:
 Ndang boi do pe , Rajanami, tontuhononnami manang na andigan tarpatupa hami
 ulaon na gok saonari. Mangelek ma hami, tapaima ma ari na uli.
 “Hatop adong na ni aduna,
 lambat adong pinaimana”.
 Pos ma rohamu , Rajanami, hatop do hami ro paboahon i tu hamu.
 Raja Parhata ni Parboru
 Di hita na marhaha-maranggi, boru/bere tarlobi di dongan sahuta, nungnga rap
 marbege hita di alus ni parboruon, ba rap marningot ma hita di hata nasida:
 “ Hori ihot ni doton.
 Hata do siingoton”.
 “Silingkit ma sinalenggan.
 Tapillit ma dia na dumenggan”.
 Ta oloi ma pangidoan ni parboruonta, muse ma i tahatai. Didok rohangku ba ris ma hita
 mandok hata sigabegabe-sihorashoras tu parboruonta.
 Boti ma da.
 Pasal 4
 MARHATA SIGABEGABE
 Andorang so marhata sigabegabe sian pihak parboru, boi do hasuhuton pasahat ulos
 herbang, i ma na ginoaran ulos holong, ndang ulos hela on.
 Dung sude horong ni parboru mandok hata sigabegabe-sihorashoras mangampu ma
 horong ni paranak; dohot do mangampu anak dohot boru na mangalua i. Dung sidung i
 ditutup parboru ma dohot tangiang dung jolo marende.
 Sidung ma ulaon adat panuruknurukon i. Paborhaton ni parboru do paranak i dohot
 boras sipir ni tondi, indahan na las dohot dengke simudurudur.

 Pasal 5
 MANGADATI NA MANGALUA
 Dumenggan do nian tingki manuruknuruk nungnga diputushon manang na andigan
 bahenon ni paranak ulaon na gok laho mangadati na mangalua i. Alai somalna niida sai
 jolo sorang do pahompu asa tubu roha ni paranak laho mangulahon adat na gok.
 Andorang so sahat tu ulaon na mangadati, jolo dibuhul kedua belah pihak do ari na uli.
 Di ari naung binuhul borhat do paranak mandapothon parboru laho mangarangrangi
 taringot tu ulaon na naeng mangadati.
 Diboan paranak do pinahan lobu (sipanganon) jala dipasahat do tudutudu ni
 sipanganon, jala parboru pe pasahat dengke simudurudur. Na porlu dihatai jala
 diputushon, i ma : 1. Ari na uli ulaon na gok; 2. Inganan/alaman ni paranak; 3. Godang ni somba ni uhum (manang sulangsulang ni pahompu) dohot suhi ni
 ampang na opat; 4. Godang ni ulos herbang (ulos na marhadohoan dohot ulos parompa) ; 5. Pinggan panganan dohot ulos na tinonun sadari; 6. Godang ni undangan sian parboru; 7. Dohot angka na asing na porlu tu ulaon i.
 Hira dos do ruhut paradaton di ulaon na mangadati na mangalua dohot di ulaon na
 marunjuk, ai mardalan do tong pinggan panungkunan andorang so masisisean, beda na:
 1. Ndang adong be sibuhabuhai ;
 2. Ndang masa be ulaon sadari; jala
 3. Ndang mardalan be uang panaru.
 BAGIAN PATOLUHON
 MANGAIN
 1. Mangain Anak manang Boru Keluarga namangain laho paboahon tu dongan tubu, pengurus parompuon, Pangurus Parsadaan dohot tu Hula-hula.

 Pardalan ni ulaon :
 a. Tudu-tudu ni sipanganon tu jolo ni dongan tubu b. Marmeme suhud tu anak manang boru na niain. c. Pasahat ulos songon symbol manang tanda pengesahan :
 1. Sada sian suhut bolon 2. Sada sian Punguan Parompuon (diparade Suhut bolon) 3. Sada sian Parsadaan Mewakili Pane, Dori, Boltok ( diparade suhut suhut
 bolon)
 d. Sude ulos i ragi hotang (sirara) e. Anak manang boru na niain gabe siampudan ni keluarga namangain. f. Hula-hula/ tulang ni na niain pasahat dekke dohot ulos parompa. g. Mardalan piso-piso. h. Mahata sigabe-gabe, mardalan upah manggabe i. i. Molo laos ditingki namangain I do marhusip ingkon adong ma muse tudu-tudu
 ni sipanganon tu namarhusip ( somal na nuaeng on diganti dohot hepeng)
 2. Boru Muli tu halak Sileban naso di margahon Dihamajuaon ni jamon on nungga lam ganjang pangarantoan di halak hita, gabe tamba pargaulan ni angka ianakkon, alani I dang tarpasideng be borutta so muli tu halak sileban. Ringkot do sosohonon asa parbagason I (perkawinan) tong-tong dibagasan adat nang holan sederhana. Asa boi mardalan adapt I pihak paranak porlu didongani sahalk manang dua halak sian horong ni amang boru ni namuli, ima na gabe songon penterjemah sekali gus gabe raja parhatani paranak. Pardalan ni ulos sangat terbatas :
 a. Namarhadohoan, holan tu sihi ni ampang naopat ma. b. Ulos holong tu penganten diatur ma angka perwakilan ni suhut dohot
 tulangtangkas. Ruhut – ruhut ni adat nagok mardalan do sude
 BAB III
 MANGOMPOI/MANURUK JABU

 Pasal 1
 PANGANTUSION
 Hira dos do ulaon adat di na mangompoi jabu dohot di na manuruk jabu, alai sai
 umbalga do ulaon i di na mompo sian na manuruk jabu.
 Holan sahali do boi mangulahon ulaon adat na mangompoi jabu, anggo na manuruk
 jabu boi do manang na piga hali.
 Jabu simompoan, i ma jabu na baru pinajongjong, manang na tinuhor alai ndang hea do
 pe diingani halak.
 Adong do na baru pajongjong jabu, dibahen ulaon “na manuruk jabu”, i pe boi do i, ala
 dihilala rohana na boi dope ibana pajongjong jabu na umbalga, di si pe ibana
 mambahen ulaon adat na “mangompoi jabu”.
 Somalna molo na manuruk jabu, pinahan lobu do parjuhutna, alai anggo na
 mangompoi, ala umbalga do ulaon i, dumenggan ma parjuhutna sigagat duhut, alai boi
 do tong pinahan lobu.
 Di ulaon na mangompoi jabu manang manuruk jabu, sai diulosi hulahulana do na
 mompo i. Parhitean ni tangiang do ulos i, asa ganjang umur ni na mompo i, asa las
 daging dohot tondina mangingani bagas i.
 Molo dung marpahompu na mompo i, dumenggan do ulos pinunsaan di- uloshon
 hulahula, alai molo so marpahompu do pe dumenggan ma ulos ragi hotang.
 Angka tulang dohot hulahula na asing boi do mangalehon ulos sirara.
 Pasal 2
 ACARA TINGKI MOMPO/MANURUK JABU
 Dung dijalo hasuhuton boras sipir ni tondi dohot dengke sian horong ni hula-hula dohot
 tulang, pintor diatur protokol ma parhundulon ni kedua belah pihak.
 Somalna sai di parnangkok ni mata ni ari do dibahen ulaon adat na mompo manang
 manuruk jabu, dimulai pukul 11.°° WIB marhite kebaktian singkat na niuluhon ni pangula
 ni huria, asa anggiat nian jabu i gabe bagas partangiangan.
 Dung sidung kebaktian, parjolo ma dipasahat suhut bolon (na mompo) tudu-tudu ni

 sipanganon tu hulahula, dung i ro ma hulahula pasahat dengke simudurudur, laos
 diuduti tulang dohot tulang rorobot ma pasahat dekke nasida.
 Dung sidung na pasahat tudutudu ni sipanganon dohot dengke, martangiang ma laho
 marsipanganon.
 Dung sidung na marsipanganon, mambagi jambar ma. Ala ulaon i ulaon di jabu do,
 hasuhuton do mambagi jambar hombar tu na nigokhonna. Andorang so marhata
 sigabegabe-sihorashoras, parjolo ma hulahula tangkas pasahat ulos holong tu
 ianakkonna, dung i dijomput parbue 3 hali tu simanjujung ni na mompo i dohot tu sude
 ianakkonna na so hot ripe do pe.
 Mangihut ma muse angka hulahula na asing dohot angka tulang molo tung adong na
 pasahat ulos.
 Dung sidung pe na mangulosi asa marhata sigabegabe.
 Andorang so mangampu suhut bolon, parjolo do pasahatonna pisopiso tu hulahula dohot tulang na pasahat ulos herbang jala upa manggabei tu dongan tubu, boru dohot tutur na asing.
 Dung mangampu suhut bolon, ditutup hulahula ma ulaon i dohot tangiang dung jolo
 marende.
 Anggo na pasahat tumpak tu suhut, ditabihon ma tingki masijalangan laho mulak.
 BAB IV
 MANULANGI
 Adong do 2 mansam na manulangi, i ma :
 1. Sulangsulang surungsurung; dohot
 2. Sulangsulang hariapan.
 Na jolo pungu do anak dohot boru naung hot ripe di sada luat rap dohot na torasna.
 Molo adong tahi mambahen sada ulaon adat, pintor mura do marpungu.

 Nuaeng on, ala naung tajalo hamajuon, nungnga godang ianakkon mangalului karejo
 (ngolungolu) tu luat parserahan na dao sian bona pasogit, jadi nungnga maol hatop
 marpungu.
 Pasal l
 SULANGSULANG SURUNGSURUNG
 Molo marsahit ama/ina naung saurmatua/maulibulung di bona ni pasogit, sipata
 ndang pintor boi pungu sude ianakkonna mambahen sulang-sulang hariapan. Molo
 dibege manang diida ianakkonna (anak manang boru naung hot ripe) na lam tu posana
 sahit ni natorasna, olo ma pintor dihalaputi sandiri mambahen sipanganon tu natorasna
 laho manulangi. On ma na nidokna “pasahat sulangsulang surungsurung”. Ingkon
 tangkas do pasahatonna sipanganon na binoanna i, ndada holan mangan boti nasida.
 Tarsongon on ma didok di tingki pasahat sulangsulang surungsurung i:
 “On ma, Amang/Inang, ro do hami mandapothon ho dohot angka pahompum, ala
 huboto hami na di bagasan parsahiton do Amang/Inang.
 Huboan hami do sipanganon na tabo, las ma roham, Amang /Inang, manjalo on. Jala
 sai las ma antong rohanami tu joloan on”.
 Disulanghon ma sipanganon i huhut ma didok:
 “Martua husulang Damang/Dainang on, manumpak ma tondim mangasi sahalam
 marhitehite pasupasu sian Amanta Debata di hami, Ianakkonmon, sai tibu ma hipas,
 Amang/Inang, manggomgom hami sai horas jala gabe hami gomgomonmu”.
 Dung i dihatahon natuatua i ma pasupasuna tu ianakkonna. Molo anak do na ro i, dohot
 do parumaenna dohot sada sian pahompu manulangi natuatua i.
 Sada utang bolon do di halak Batak molo so sanga dipatupa sulangsulang tu
 natorasna, sahat tu na marujung ngoluna. Asing ma molo na so olo natuatua i.
 Pasal 2
 SULANGSULANG HARIAPAN
 Molo dung panggirgiron daging ni natuatuaniba, dumenggan do pintor satahi saoloan

 sude ianakkonna laho patupahon sipanganon ni natuatua i. On ma na nidokna pasahat
 “sulangsulang hariapan”. Haringkothononhon do na pasahat sulangsulang hariapan tu
 natorasniba so jolo marujung ngoluna. Ai marhitehite ulaon na pasahat sulangsulang
 hariapan boi ma dapot :
 1. Na mangulahon Patik Palimahon;
 2. Pataridahon jala pajongjonghon harajaon ni natuatuaniba; 3.. Patuduhon hapantunon dohot holong ni roha marnatuatua sahat tu ujung ni ngoluna;
 4. Tingki na lehet laho manungkun singir manang utang na so hantus do pe;
 5. Patinggil pinggol molo tung adong tonana;
 6. Pahantushon parbagi ni arta, molo tung adong do pe na so dibagi;
 7. Na gabe ulaon sitiruon tu angka na umposo.
 Somalna di tingki ulaon na pasahat sulangsulang hariapan, dibuat ianakkonna do
 parjuhutna lombu sitiotio dohot pinahan lobu.
 Dijou do sude tutur dalihan na tolu, tarlobi hulahula dohot tulang. Ro do hulahula
 mamboan boras sipir ni tondi, dengke dohot indahan na las. Ndang disulanghon
 hulahula sipanganon i, “dimemehon” do goarna.
 Di parnangkok ni mata ni ari do ulaon na pasahat sulang-sulang hariapan, dung jolo
 dipadalan kebaktian singkat niuluhon ni pangula ni huria.
 Dung sidung kebaktian, jongjong ma sahalak anak ni na naeng sulangan i patoranghon
 hagabeon, godang ni pomparan dohot riwayat singkat ni natua-tua i.
 Dung sidung i diparade ma sude sipanganon sisulanghononhon, i ma indahan na las,
 dengke na niarsik dohot dengke na niura, juhut dohot mual sitiotio, molo boi dohot tuak
 na tonggi.
 Hata sidohonon tingki na pasahat sulangsulang hariapan, tar dos do i songon tingki na
 pasahat sulangsulang surungsurung. Dung sidung manulangi/marmeme, pintor
 dipasupasu natuatua i do sude pomparanna.

 Urutan ni na Manulangi:
 1. Anak dohot parumaen, jojor sian sihahaan tu siampudan;
 2. Hela dohot boru Jjojor sian sihahaan tu siampudan;
 3. Pahompu sian anak dohot sian boru angka naung hot ripe;
 4. Sahalak mewakili pahompu sian anak na so hot ripe;
 5. Sahalak mewakili pahompu sian boru na so hot ripe;
 6. Mangihut ma muse angka dongan tubu angka na asing na talup manulangi;
 7. Dipasahat ma tu horong ni hulahula dohot tulang laho marmeme.
 Dung sidung acara na manulangi/marmeme, jala nunga dipasupasu natua-tua i
 pomparanna, diuduti ma tu ulaon :
 1. Mangan ma na torop;
 2. Mambagi jambar;
 3. Manjalo tumpak; dohot
 4. Marhata sigabegabe-sihorashoras.
 Dung mangampu suhut, ditutup hulahula ma ulaon i dohot tangiang dung jolo
 marende.
 Natuatua naung manjalo sulangsulang hariapan, ndang parsidohot
 be i di ulaon adat, asing ma molo tu ianakhonna sandiri.
 BAB V
 NA MONDING
 Ragam ni parmonding ni natuatua:
 Mate pupur : Molo monding, so jolo adong anak manang boru;
 Mate punu : Molo monding, so jolo adong anak, holan rindang boru
 do pe na adong;
 Mate mangkar : Molo monding, so jolo adong pahompu;

 Sarimatua : Nunga marpahompu, alai adong do pe sisarihononhon, i
 ma anak manang boru na so hot ripe do pe;
 Saurmatua : Nunga marpahompu, jala sude ianakkon na nunga hot ripe.
 (Natua-tua na monding naung marpahompu alai adong do pe
 ianakkonna na so hot ripe, jala ianakkonna na so hot ripe on ndang
 mungkin be hot ripe (berkeluarga) ala ni sesuatu hal, misal na cacat manang
 marumur naung mansai ganjang, boi ma dohonon tu natuatua na
 monding on, “monding saurmatua”);
 Maulibulung: I ma tu natuatua na monding na titir maranak titir marboru, marpahompu
 sian anak marpahompu sian boru, jala sude ianakkonna nunga hot ripe,
 jala gabe , jala ndang dijoloani pomparanna.
 (Nungnga sude saurmatua huhut marnini-marnono, jala sude anak
 dohot boruna gabe [mardakdanak]).
 BAGIAN PARJOLO
 MOLO MARUJUNG NGOLU NI NATUATUA
 NA SO MARPAHOMPU
 Pasal 1
 SAPUT DOHOT TUJUNG
 Molo marujung ngolu ni sada natuatua, ama manang ina, ingkon pasahaton do saput
 dohot tujung:
 (1) Somalna, saput sian tulang ni na monding, tujung sian parboru;
 (2) Molo ama do na monding i, tulang ni ama na monding i do mambahen saputna,
 jala parboru do mambahen tujung;
 (3) Molo ina do na monding i, tulang ni ina na monding i do mambahen saputna, jala
 parboru do namambaen tujung.

 Pasal 2
 PASAHAT ULOS SAPUT
 Ulos saput somalna i ma ulos sibolang, boi do ulos ragi hotang, jala boi do ulos
 pinunsaan. Ai mangihuthon hagabeon ni na monding i do rumang ni ulos saput sian
 tulang. Somalna sibolang do dilehon molo tu na mate mangkar; jala pinunsaan tu naung
 sarimatua manang saurmatua. Hata sidohonon tingki pasahat ulos saput, tu na mate mangkar.
 “Di hamu sude ianakkonnami, ro do hami sian tulangmuna paadopadop
 bangke ni berenami on, songon patuduhon holong ni rohanami tu sude
 hamu.
 Adong do dakdanak baoa dohot boru na pinasahat ni Tuhanta tu ho, sai
 hipas jala margogo ma ho patureture dakdanak i, asa anggiat jolma na
 hasea i sogot di tongatonganta, lumobi di jolo ni Debata.
 Alai huantusi hami do lungun ni rohamuna, ala so adong do pe dakdanak i
 hot ripe, jadi tung mansai dokdok do pe di hamu sitaonon on, ai godang
 dope sisarihononhon; hami pe sian tulang dohot do hami di bagasan arsak
 dohot lungun ni roha, sai tibu ma diapuli Tuhanta arsak dohot lungun ni
 rohanta i.
 Di tingki on haroronami mandapothon hamu, haroro ni tulang do. Na jolo
 dihalaputi tulangna do mambahen lampin ni bere on tingki sorang ibana ala
 ni las ni rohana, jala patuduhon holong tu berena. Laos songon i do nang
 diparmonding ni berenami on, asa gok adat i huhalaputi hami do ro
 mambahen saputna patuduhon holong ni rohanami di berenami on dohot
 di sude hamu. Songon nidok natuatua :
 ”Bagot na mandungdung tu pilopilo marajar.
 Sai tading ma na lungun i tapareak ma angka na jagar.”
 Sai anggiat ma di lehon Amanta Debata di hamu silas ni roha tu joloan on.
 Ampehononku ma ulos on, songon ulos saput di berenami on, adat do on
 na pinungka ni ompunta sijolojolo tubu.”

 Jadi diherbangkon ma ulos i, jala diampehon tu bangke ni na monding i. Ditabi ma na
 mabalu i dohot sude ianakkonna. Dung diampu hasuhuton, pintor ditogihon do
 rombongan ni tulang i asa marsipanganon.
 Pasal 3
 PASAHAT ULOS TUJUNG
 Dung salpu tulang pasahat ulos saput pintor udut do hulahula pasahat tujung. Hata
 sidohonon tingki pasahat tujung tarsongon on ma:
 “Di hamu sude parboruonnami marga ............................
 Di son ro do hami hulahulamuna pasahathon tujung ni borunami naung mabalu on,
 songon patuduhon holong ni rohanami tu sude hamu parboruonnami. Loas hamu ma
 jolo ahu mandok hata tu borunami on”.
 “Di ho, Ito na burju,
 Dipaporsanton Tuhanta do tu ho sada sitaonon na dokdok, huantusi hami do i. Tung
 mansai dokdok do sitaononmon, songon udan na so hasaongan, jala songon alogo na so
 hapudian. Alai ingot ma da, Ito, ndada holan hamu mamorsan na dokdok i dohot do
 nang hami sude hulahulam.
 Molo binagi las ni roha, lam ganda do las ni roha i, alai molo binagi arsak ni roha, lam
 marmetmet do arsak i. Ala ni i do umbahen na ro hami mambagi arsakmi huhut
 pasahathon tujung tu simanjujungmon. Tanda do tujung on, na sude do hami
 hulahula mangkaholongi ho dohot berenami i. Songon ampe ni tujungon do ampe ni
 holong ni rohanami dohot tangiangnami tu hamu saluhutna.
 Angkup ni i, ingot ma hata ni Tuhanta na mandok : Ahu do Ama ni angka na mabalu,
 jala Ahu do Ama ni angka dakdanak na so marama.Na mabalu na olo manjalo jala
 manghaporseai hata ni Debata, ndang mabiar be i manang ganggu di hangoluan siapari,
 ai Tuhanta do silean i saluhutna.
 Adong do, Ito, sipalas roham, i ma berenami, dakdanak na pinasahat ni Tuhanta tu ho.
 Sai hipas ma ho, jala margogo laho patureture jala manogu-nogu dakdanak i asa
 anggiat gabe jolma na hasea i sogot ditongatonganta lumobi di jolo ni Tuhanta.
 Mansai dokdok do rohangku pasahat tujungmon, alai ala adat do on na pinungka ni
 ompunta, ba ingkon pasahatonku do, asa jalo dainang ma tujungmon”.

 Ditujunghon ma ulos i tu simanjujung ni na mabalu i. Dung i ditabi ma dohot sude
 dakdanak i. Dung mangampu suhut, pintor ditogihon do rombongan ni hulahula asa
 marsipanganon.
 Pasal 4
 MANGUNGKAP TUJUNG
 Na jolo sai jolo salpu do manang na piga ari asa diungkap tujung ni na mabalu. Alai
 anggo nuaeng on, dung mulak sian udean pintor diungkap na ma tujung i. Sian dos ni
 roha do i, asa boi na mabalu i mangula siulaonna, ai nungnga ditolopi kedua belah pihak i
 tingki tonggoraja.
 Andorang so diungkap tujung, nungnga diparade hulahula hian dengke sitiotio, boras
 sipir ni tondi, indahan na las dohot aek sitiotio. Dung rade sipanganon, hehe ma
 hulahula laho mangungkap tujung ni boruna, ]ala na mabalui pe nungnga denggan
 hian hundul rap dohot angka ianakkonna.
 Hata sidohonon tingki mangungkap tujung tarsongon on ma :
 “Di ho ito dohot di sude berenami. Adat na pinungka ni ompunta sijolojolo tubu, dung
 niampehon tujung ni namabalu, ingkon ungkapon do i muse asa gok ulaon adat i.
 Nuaeng pe ro do ahu mangungkap tujungmon”.
 Dung i diungkap ma tujung i, jala dijomput ma boras 3 hali tu simanjujung ni na mabalu
 i dohot sude dakdanak i, jala didok ma:
 “Sai pir ma tondim olat ni on tu joloanon laho manogunogu ianakkonmi”.
 Udut tusi ditaburhon boras liatliat, liat gabe liat horas. Salpu i dipainumhon ma aek sian
 galas, jala didok ma:
 “Ingot ma ito hata ni Tuhanta na mandok; Ahu do na mabugang i, alai laos ahu do na
 pamalumhon. On pe sai dipamalum Tuhanta ma na hansit jala na bernit na ampe tu
 borungku, sai tiur ma pardalananmu tu joloan on bahenon ni Tuhanta Parasi Roha I”.
 Diusaphon ma saotik aek tu simalolong ni na mabalui jala didok ma:
 “Tuhanta ma na mangapus ilu sian simalolongmon. Dipadao ma angka na holom,

 sai tiur ma pamerenganmu tu joloan on”.
 Dung i disuhaphon na muse aek tu bohi ni na mabalui (disuhapi) jala didok ma :
 “Sai minar ma bohim, jala sai ro ma las ni roham tu joloan on”.
 Salpu i dilehon ma mangan na mabalu i, i ma dengke na pinatupa ni hula-hula.
 Dung sidung i mangan ma sude tutur na ro. Molo tung dipatupa hasuhoton babi na
 marmiakmiak, boi do i, alai ndang adong marbagi jambar.
 Ala dihilala roha na sai tong do pe solot arsak ni na mabalu i, diuduti ma muse na
 pasahat hata togartogar dohot hata apulapul. Dung mangampu hasuhuton, ditutup
 hulahula ma dohot tangiang dung jolo marende.
 BAGIAN PADUAHON
 ULAON ADAT PARMONDING NI NATUATUA NAUNG
 SARIMATUA, SAURMATUA, MAULIBULUNG
 Marasing di hagabeon do na nidokna “sarimatua”, “saurmatua” dohot na
 “maulibulung”. Alai atik pe marasingasing hagabeonna, anggo ulaon adat di
 parmonding ni na tolu ragam on, hira dos na ma ni ida nuaeng on.
 Ala marborngin do bangke ni natuatua na tolu ragam on di jabu, pulik do ari
 “parmompona tu rumarumana”, pulik ari “pangarapotna”, jala pulik ari “partuatna”.
 Alai anggo nuaeng on na niida jala na niulahon di wilayah Jabodetabek , godangan
 dipasada ari pangarapotna dohot ari partuatna, didok ma i “ulaon sadari ” manang
 “marindahan masak”.
 Pasal l
 TONGGORAJA
 Somalna tonggoraja tar bodari do diulahon, dijou do tutur, lumobi hulahula dohot
 angka tulang.
 Di tingki tonggoraja i do dipatorang hasuhuton riwayat hidup, hagabeon ni natuatua

 naung jumolo i dohot sangkap na naeng ulahononhon di parborhat ni natuatua i tu
 paradiananna parpudi di hasiangan on.
 Dipangido hasuhuton do panuturion sian sude hulahula, sude tulang dohot angka raja
 na ginokhon. Dung satolop kedua belah pihak ditutup hulahula ma dohot tangiang.
 Dung sidung martonggoraja, mompo ma na monding i tu rumaruma(batang) na, jala
 adong do acara khusus tingki mompo.
 Somalna dibuat do pinahan lobu tingki tonggoraja, dibagi do parjambaran dung sidung
 mangan.
 Tingki tonggoraja do ditontuhon manang na pukul piga tulang pasahat saput, jala
 hulahula pasahat ulos sampe tua/tujung dohot angka ulos holong tu pomparan ni na
 monding i. Tingki pasahat ulos saput, ulos sampe tua/tujung dohot ulos holong diadopi
 hasuhuton do dohot na mardongan tubu, ai acara khusus do on di ulaon adat Batak.
 Ala mar-rombongan do angka tulang dohot hulahula na pasahat ulos, dung sidung acara
 sian sada rombongan, pintor ditogihon hasuhuton do nasida marsipanganon. Sidung na
 pasahat ulos, diuduti ma tu ulaon na mangarapot. Pasahaton ni suhut do pisopiso tu
 sude tulang dohot hulahula na pasahat ulos dung sidung manjalo tumpak, alai boi do
 dung mulak sian udean, ala adong acara manuan ompuompu. Dos ni roha do i tingki
 tonggo- raja.
 Tu na saurmatua dohot na maulibulung, ulos saput dohot ulos sampe tua, sipasahaton
 ingkon ulos pinunsaan; jala mardalan ulos holong tu ianakkonna.
 Ala ndang dos hagabeon ni na sarimatua,
 - ulos saput dumenggan ma: ulos ragi hotang,
 - ulos tujung/ulos sampe tua: ulos ragi hotang manang ulos pinunsaan
 ma dipasahat.
 Tu na mate mangkar dohot natuatua na maninggalhon dakdanak na sapsap mardum,
 ulos saput dohot tujung dumenggan ma: ulos sibolang. Alai sude na i, tong do sian dos
 ni roha tingki tonggoraja.
 Pasal 2
 SIJAGARON

 Molo dung marpahompu natuatua na monding i, ingkon adong do “sijagaron” manang
 “raja ni duhutduhut” di bagas ampang/jual marisi eme, peak di halangulu ni na
 monding i. Sijagaron : i ma sanggar, ranting ni baringin dohot ranting ni hariara (jabi-
 jabi), oppu-oppu, dohot sihilap. Molo holan marpahompu sian boru dope ndang pola
 bahanon ranting ni hariara (jabi-jabi).
 Sude pahompu, nini dohot nono saboiboina ris mamboan paindahanan na
 marsijagaron tingki mardondon tua.
 Pasal 3
 ULOS SAPUT DOHOT SAMPE TUA
 (1) Molo naung saurmatua manang maulibulung do na monding i, ndang “tujung”
 be goarna, “ulos sampe tua” na ma. Saput dohot ulos sampe tua, dumenggan ma
 ulos ragi idup manang pinunsaan, jala ndang adong acara na mangungkap ulos
 sampe tua.
 (2) Molo na sarimatua do pe, saput dohot tujung tergantung tu hagabeon ni na monding
 i do.
 (3) Ndang ditujunghon be ulos sampe tua, alai diuloshon na ma tu na mabalu i. Molo
 dung monding duansa, anakna sihahaan manang anak ni hahana/anggina ma
 manjalo ulos sampe tua i alai ingkon jolo dihaliangkon do tu sude ianakkon ni na
 monding i.
 Pasal 4
 ULOS HOLONG
 Dung sidung tulang pasahat ulos saput dohot hulahula pasahat ulos sampe tua, laos
 udut do tulang dohot hulahula pasahat ulos holong tu pomparan ni na monding i. Molo
 ndang boi ris sada be ianakkonna dapotan ulos, mardos ni roha ma nasida manang ise
 hasahatanna.

 Pasal 5
 OLA MANANG BOAN
 Molo adong adat mangarapot, ingkon adong do olana, jala ndang boi tumimbo ola ni ina
 sian ola ni ama. Molo lombu ola ni ina ingkon horbo ma ola ni ama, ba ia soi dos olana.
 Martording songon tangga ni balatuk do ulaon parmonding ni natuatua, ai molo horbo
 olana, ingkon lombu ma pangarapotna, molo lombu olana, pinahan lobu ma
 pangarapotna.
 Molo mompo tu rumarumana, somalna pinahan lobu do parjuhut na, jala mardalan do
 parjambaran.
 Sian dos ni roha, jala naung tinolopan ni kedua belah pihak tingki tonggoraja, boi do
 dibahen ulaon sadari, di si pangarapotna laos di si partuatna, didok ma i “marindahan
 masak”.
 Pasal 6
 ULAON MANGARAPOT
 (1) Raja Pangarapot
 Molo marujung ngolu ni natuatua naung marpahompu, apalagi nungnga marnini-
 marnono, patupaon ma “raja ni duhutduhut”/”sijagaron” di halanguluna, jala
 ingkon adong ma ulaon na mangarapot.
 Ndang sude natuatua na boi mangulahon (pelaksana) pangarapoton, saboi-boina raja
 pangarapot ingkon natuatua naung marpahompu (sian anak/dohot sian boru) do,
 jala ndang mabalu, huhut ingkon ”raja” ida on pangalahona.
 (2) Mangarapot na Monding.
 a. Ndang adong ketentuan taringot tu godang ni ringgit/uang upah manggabei, on
 hombar tu namasa diangka marga – marga.
 b. Ndung sidung pe raja pangarapot mangulahon ulaon pangarapoton i, ipe asa
 dijomput boras sipir ni tondi tu sude pomparan ni namonding i.
 c. Parjolo pangidoon ni raja pangarapot hata sigabe-gabe sihoras-horas sian dongan

 tubu, dongan sahuta, boru ipe asa tu horong ni hula-hula dohot tulang, jala
 pargomgomma sian huala-hula tangkas.
 (3)Pardalanna (Pelaksanaan)
 Jongjong ma “raja pangarapot” huhut ditiop pinggan panungkunan na pinarade ni
 suhut, marisi boras dohot ringgit sitio soara, pinasahat ni protokol.
 Dijou ma sude perwakilan sian tutur, i ma hulahula, tulang, bona tulang, bona ni ari,
 tulang rorobot, hulahula na marhaha-maranggi, hulahula anak manjae, niadopan ni
 suhut bolon, dongan tubu, boru/bere, aleale dohot dongan sahuta.
 Dung rade sude tutur mangadopi bangke ni na monding i, martonggo-tonggo ma
 raja pangarapot laho mangulahon pangarapoton huhut dipaboa hagabeon ni na
 monding.
 Dung sidung martonggo, disungkun raja pangarapot ma sude pomparan ni na
 monding i. Parjolo ma anak sihahaan, dung i tu boru sihahaan naung hot ripe songon na mewakili. Didok raja pangarapot ma:
 “Di hamu sude pomparan ni natuatua on, husungkun ma hamu nuaeng, beha molo
 tung adong sidabudabuan ni natuatua on (utang-piutang) na so hantus/na so sidung
 do pe diulahon di tingki ngoluna, rade do hamu pasidungkhon i sude?”
 Dialusi anak sihahaan ma, dung i boru sihahaan.
 (Alus nasida somal na: “Rade do hami pasidungkhon i sude”)
 Antong molo songon i do alusmuna, mauliate ma, jala mulai saonnari unang adong
 be ilu manang tangis sian hamu. Dung i dirapot ”raja pangarapot” ma bangke ni
 natuatua i. Dijomput ma parbue tu simanjujung ni pomparanna (perwakilan) jala
 ditaburhon ma boras liatliat, liat gabe, liat horas.
 Najolo pintor ditutup do bangke i jala dipuli, dung dirapot (diikat) dohot hotang
 diurupi raja ni boru dohot dongan tubu. Alai ala naung Kristen hita simbolis nama
 pangarapoton i, ai pangula ni huria nama manutup bangke i.

 Dung sidung ulaon mangarapot, dipangido raja pangarapot ma asa digabe i sude
 tutur. Parjolo ma sian bona ni ari, tulang diuduti sahat tu hulahula. Tu sude na
 manggabei dipasahat do pinggan panungkunan, asa dibuat sambulung ringgit sitio
 soara songon upa manggabei.
 Tarsongon on ma didok na manggabei:
 “Gabe ma tutu angkup ni na horas di hita saluhutna, mauliate ma ala naung diulahon
 hamu pangarapoton tu ibotonami/laenami on, asa rapot ma gabe, rapot horas rapot
 holong ni roha tu sude pomparan ni ibotonami/laenami on. Boti ma sian hami”.
 Diliathon ma muse tu dongan tubu, jala dibuat sambulung ringgit sitio soara. Dung
 sidung na manggabei, mangampu ma sahalak sian suhut. Sidung ma ulaon
 pangarapoton i, ditutup hulahula ma dohot tangiang.
 Dung sidung ulaon mangarapot, somalna pintor diuduti do tu ulaon na mangihut, i
 ma:
 - Marsipanganon (mangan panungkir);
 - Marbagi jambar;
 - Mangido tumpak;
 - Pasahat pisopiso (hepeng) ;
 - Maralaman (molo memungkinkan) ;
 - Acara umum, mandok hata tu partuat ni natuatua.
 Dung sidung mangampu suhut bolon, diuduti ma muse tu ulaon na mardondon tua.
 Pasal 7
 MARDONDON TUA
 Jongjong ma sude pomparan ni na monding i mangkaliangi bangke ni na monding i.
 Parumaen sihahaan ma manghunti ampang na marsijagaron, sude pahompu, nini
 dohot nono mangusung (mangompa) paindahanan na marsijagaron. Di jolo ma
 parumaen sihunti ampang diihuthon sude pomparanna manghaliangi bangke i 3
 manang 5 hali, huhut marende:
 ......................Martua do dohonon na marsaama i……………………

 Dung sidung na marhaliang, masuk ma nasida tu jabu, dipeakhon ma sijagaron i, jala
 rap mandok horas tolu hali. Dung i ro ma nasida muse tu alaman.
 Dung sidung na mardondon tua, dipasahat ma ulaon i tu pangula ni huria.
 Pangula ni huria do na manutup batang, dung i borhat ma tu udean, inganan
 paradiananna parsatongkinan di hasiangan on. Somalna laos sadari i do manuan
 ompuompu, diparade angka pahompu ma ompuompu sisuanon nasida be di tambak
 (kuburan) ni natuatua i.
 Pasal 8
 PISOPISO
 Pasahaton ni suhut do pisopiso (berupa hepeng) tu sude tulang dohot hula-hula na
 pasahat ulos. Urutan ni na manjalo pisopiso:
 1. Tulang ni na monding/silehon ulos saput;
 2. Hulahula ni namonding;
 3. Hulahula na marhaha maranggi (di mulai sian sihahaan);
 4. Hulahula anak manjae (dimulai sian sihahaan);
 5. Bona tulang;
 6. Tulang rorobot;
 7. Bona ni ari.
 Godang ni uang pisopiso pinahombar ma tu rumang ni ulos na pinasahat ni hula-hula/ tulang
 ( ai ndang tardopa ulos, jala ndang tarjongkal piso).
 Pasal 9
 MARALAMAN
 Parpeak ni na monding molo maralaman saboiboina dompak bahal patna, ba ia so i
 disiamunhon jabuna. Dumenggan do, molo boi, dompak bahal patna, jala disiamunhon
 jabuna. Horong anak hundul di siamun ni na monding, horong boru di hambirang.

 Pasal 10
 DONDON TUA
 Hauma do dipasahat songon dondon tua (molo adong do pe).
 Sijalo dondon tua i ma :
 1. Pahompu baoa sian anak sihahaan, dohot
 2. Pahompu baoa sian boru sihahaan.
 Pasal 11
 UNGKAP HOMBUNG
 Hombung do na jolo inganan panimpanan ni hepeng, mas, ulos dohot angka abit na
 asing. Ia adat “ungkap hombung” holan di parmonding ni Iina naung saurmatua dohot
 maulibulung do i masa. Anggo ama do na monding, jala mangolu do pe ina, ndang
 masa ungkap hombung, ai ina do sitiop hunsi ni hombung i. Molo ina monding, alai
 mangolu do pe ama, boi do ungkap hombung.
 Ia siungkap hombung, i ma apala ama na poso ni ina na monding i. Dipangido ama na
 poso na monding i manang aha na boi jaloonna arta na pinungka ni namboruna, boi
 pinahan, mas manang hepeng. Biasana nuaeng on diuanghon na ma.
 Molo marujung di. Jabodetabek , adatna di bona ni pasogit, di bona ni pasogit do adat
 ungkap hombung, alai molo di Jabodetabek do adat na gok, ba di Jabodetabek ma adat
 ungkap hombung. Holan sahali do masa adat ungkap hombung.
 BAB VI
 ULAON Dl JABU
 Ndang apala sude ulaon adat di jabu tinaringotan di ruhut paradaton on, holan na somal
 taulahon i do.

 Pasal 1
 TARDIDI
 Molo dijou do hula-hula, tulang, tulang rorobot, dongan tubu, boru/bere dohot ale-ale,
 goaron ma ulaon i ulaon adat.
 Dibuat natorasna do pinahan lobu songon parjuhutna.
 Hulahula mamboan boras sipir ni tondi dohot dengke, dongan tubu mamboan boras,
 hepeng ma anggo sian boru/bere dohot ale-ale.
 Mardalan do tudutudu ni sipanganon dohot dengke simudurudur.
 Parbagini parjambaron molo ulaon dijabu :
 1. Na marngigi parsiamon :tu Hula-hula.
 2. Na marngigi parhambirang :tu Tulang
 3. Somba-somba :tu tulang Rorobot
 4. Osang parsiamun :tu Pariban
 5. Osang parhambirang :tu Boru/bere
 6. Soit :tu Dongan sahuta, ale-ale dohot
 pangula ni huria
 7. Ihur-ihur dohot jambar natinggal :tu Dongan tubu dohot suhut.
 Andorang so marhata sigabegabe-sihorashoras, somalna pasahaton ni hula-hula do ulos
 parompa tu pahompuna. Dumenggan do molo parjolo ompung suhut pasahat ulos
 parompa dohot angka dongan tubuna na talup pasahat ulos parompa, i pe asa horong ni
 hulahula, ai hulahula do pargomgom.
 Dung sidung marhata sigabegabe-sihorashoras, jala mangampu suhut, ditutup hulahula
 ma dohot tangiang dung jolo marende.
 Sude tutur na naeng pasahathon hepeng, ditabihon na ma i tingki masijalangan laho
 mulak.

 Pasal 2
 MANGHATINDANGHON HAPORSEAON (SIDI)
 Andorang so borhat tu gareja, jolo martangiang do di jabu laho paborhat na naeng
 manghatindanghon haporseaonna i.
 Sude do na sidi i marpahean na bontar. Angka dolidoli marbaju si ganjang tangan jala
 marsalaoar ganjang, angka na marbaju tong do si ganjang tangan jala bagas tu toru, gabe
 uli jala tongam ma antong na naeng sidi i (hombar tu aturan ni huria na be).
 Dung sidung sian gareja, dipatupa natorasna do ulaon sipalas roha ni na sidi i.
 Adong do na manjou hulahula, tulang, tulang rorobot, dongan tubu, boru/bere, dohot
 ale-ale.
 Molo dibuat natorasna do pinahan lobu songon parjuhutna, mardalan do tu-dutudu ni
 sipanganon dohot dengke simudurudur.
 Diboan tutur do na talup siboanon na, i ma boras sipir ni tondi, dengke, kado manang
 hepeng.
 Parbagi ni parjambaran, dos do dohot tingki ulaon tardidi.
 Dung sidung sude mangalehon “hata sipaingot” tu na malua i dohot hata sigabegabe-
 sihorashoras, mangampu ma hasuhuton. Dung sahat pangampuon tu suhut bolon,
 parjolo ma na malua mangampu, i pe asa di gohi natoras na, huhut jongjong.
 Dumenggan do ajaran hian na malua i mangampu, asa diboto taringot tu parjojor ni
 partuturon na laho dohononna.
 Dung sidung na malua i mangampu, ditutup hulahula ma dohot tangiang, dung jolo
 marende.
 Sude tutur na naeng pasahathon hepeng, ditabihon na ma i tu na malua i tingki
 masijalangan laho mulak.
 BAB VII
 PARJAMBARAN JUHUT

 Pasal l
 GOAR Nl ANGKA JAMBAR JUHUT
 Pinahan Lobu
 1. Na marngingi (parsanggulan, ulu, kepala bagian atas, tempat otak);
 2. Osang (kepala bagian bawah, silojaloja tingki marngalungalu);
 3. Aliangaliang (rungkung -somalna diseati do on tingki mangan);
 4. Sombasomba (rusuk depan dipotong melingkar, unang maponggol);
 5. Soit (buhubuhu sian pat);
 6. Ihurihur.
 Sigagat Duhut
 1. Na marngingi;
 2. Osang;
 3. Tanggalan (aliangaliang molo pinahan lobu) ;
 4. Panamboli/ungkapan;
 5. Sombasomba, (rusuk galapang, i ma sombasomba na gok, rusuk na mardomu di jolo)
 ;
 6. Buhubuhu (soit molo pinahan lobu) ;
 7. Ihurihur;
 8. Pohu (tanggotanggo, jagal) .
 Pasal 2
 PARBAGI Nl JAMBAR
 Asing do parbagi ni jambar molo tingki ulaon di jabu (tardidi, manghatindangkon
 haporseaon, mangompoi jabu / manuruk jabu) dohot ulaon di alaman/gedung.
 (1) Ulaon di Jabu
 1. Na marngingi parsiamun : Hulahula
 2. Na marngingi parhambirang : Tulang

 3. Osang parsiamun : Sude boru
 4. Osang parhambirang : Pariban
 5. Sombasomba : Angka tulang dohot hulahula
 6. S o i t : Ale-ale
 7. Ihurihur : Dongan tubu dohot suhut
 Boi do molo tu hulahula pintor dipasahat na marngingi sambariba, osang sambariba,
 satonga sombasomba, dos ni roha do i.
 (2) Ulaon di Alaman/Gedung
 Pinahan lobu/sigagat duhut tingki pesta unjuk:
 Sude jambar dibagi dua, kecuali ihurihur. Satonga di paranak bagian parhambirang,
 satonga di parboru bagian parsiamun.
 Ihurihur ulak ni jual ni parboru.
 (3) Parbagi ni Jambar Tingki Tonggo Raja / Ria Raja
 Jambar surungsurung, martonggoraja manang riaraja, asa denggan parbagi ni
 jambar i, unang pola sude na ro mamboan jambar, dumenggan ma dibagi
 marsuhusuhu, asa toho parsahat ni jambar i.
 Sitorus Boltok Suhut :
 1. Jambar tu Sitorus Pane : Parsanggulan parsiamun
 2. Jambar tu Sitorus Dori : Persanggulan parhambirang
 3. Jambar tu Sitorus Boltok : Dibuat sian ihurihur
 4. Jambar tu Parsadaan : Dibuat sian sombasomba
 5. Jambar tu Raja Parhata dohot Protokol: Dibuat Sian sombasomba
 6. Jambar tu boru dohot : Osang parsiamun
 7. Jambar tu bere : Osang parhambirang
 8. Tu aleale/dongan sahuta : S o i t
 9. Jambar na tinggal : Tu hasuhuton
 Suang songon i ma parbagina, molo Sitorus Pane manang Dori suhut.

 (4) Parbagi ni Jambar Tingki Pamuli Boru
 Pinahan Lobu
 1. Na marngingi parsiamun : Hulahula/tulang ni boru muli
 2. Osang parsiamun : Sude boru dohot bere
 3. Sombasomba : Angka tulang dohot hulahula
 4. S o i t : Dongan Sahuta dohot Ale-ale
 5. Ihurihur : Dongan tubu dohot suhut
 Sigagat Duhut
 1. Na marngingi parsiamun : Hulahula/tulang ni boru muli
 2. Osang parsiamun : Sude boru dohot bere
 3. Tanggalan : Pariban
 4. Rusuk galapang
 (sombasomba) : Tulang
 5. Rusuk na asing/
 (Sombasoma) : Sude tulang dohot hulahula
 6. Buhubuhu : Dongan Sahuta dohot ale-ale
 7. Ihurihur : Dongan Tubu dohot Hasuhuton
 8. P o h u (Tanggotanggo) : Tamba-tamba ni jambar rusuk
 (5) Jambar Boan Manang Ola
 Molo marujung ngolu natua-tua naung sarimatua, saurmatua, na maulibulung,
 tarsongon on ma parbagi ni jambar boan (ola).
 1. Na marngingi parsiamun : Hulahula
 2. Na marngingi parhambirang : Tulang
 3. Osang parsiamun : Boru
 4. Osang parhambirang : Bere

Page 60
						

Dikutip oleh St.Sampe Sitorus, SE dari BUKU PARSADAAN RAJA SITORUS DOHOT BORUNA SEJABODETABEK dan diposting di http://sitorusdori.wordpress.com/
 5. Rusuk (Sombasomba) : Sude Horong Hula-hula dohot Tulang.
 6. Buhubuhu : Ale-ale
 7. Tanggalan : Pariban
 8. Panamboli : Dongan Tubu
 9. Ihurihur : Tu silehon saput (tulang ni Namonding)
 10. P o h u ( Tanggotanggo) : Tamba-tamba ni jambar rusuk
 11. Jambar na tinggal : Dipasahat tu suhut.
 Catatan :
 Molo himpal ulu gabe jambar ni panambak, rusuk galapang (sombasomba) ma
 jambar ni hulahula, rusuk na asing (sombasomba) ma jambar ni sude tulang dohot
 hula-hula. Ihurihur hot do tu tulang silehon ulos saput.
 BAB VIII
 UMPAMA DOHOT UMPASA
 Ndang dos ‘’umpama” dohot “umpasa”, alana molo di hata Indonesia, “umpama” i ma
 pepatah, jala “umpasa” i ma pantun.
 Ia umpama, ndang boi i paubaubaon, astuanna:
 “Tedek songon indahan di balanga”
 ndang jadi ubaon gabe
 “Tedek songon juhut di balanga”
 Alai anggo umpasa, boi do i paubaon, astuanna:
 Tinallik hulinghuling, tarida holiholi.
 Molo anggina suhut, ba haha na ma panamboli.
 Umpasa on boi do on ubaon gabe;

 Tinallik hulinghuling, tarida holiholi.
 Adong do na so muli, rongkap ni na so mangoli,
 Perubahan ni umpasa, somalna disesuaikan tu pangalaho ni ulaon i.
 Pasal l
 DEBA SIAN ANGKA UMPAMA
 1. Tu duru hata mabuk, tu tonga hata uhum.
 2. Ingkon sada do songon daion mual, unang mandua songon dai ni tuak.
 3. Di ginjang bulung botik binoto do paetna, buni parsisiraan binoto do ansimna.
 4. Tampakna do tajomna, rim ni tahi do gogona.
 5. Ndang piga halak sigandai sidabuari, alai godang do sigandai hata. 6. Piltik ni hasapi tabo tu pinggol, alai piltik ni hata sogo begeon. 7. Ganjang pe nidungdung ni tangan, ganjangan do nidungdung ni roha. 8. Tongka do mulak tata naung masak, mulak marimbulu naung tinutungan. 9. Talu maralohon dongan, monang maralohon musu. Dohot angka na asing ...........
 Pasal 2
 DEBA SIAN ANGKA UMPASA
 1. Pusuk ni tobu na poso uramuram ni situma,
 sungkunon gogo na poso, ruhut adat natuatua.
 2. Tangkas pe jabu suhat, tangkasan do jabu bona,
 tangkas hita maduma, tangkasan ma na mamora.
 3. Nirimpu do gugutna, hape saitna,
 nirimpu do burjuna, hape gaitna.
 4. Hotanghotang sodohonon, ansimun so bolaon.

 5. Unang jolo siburinsak, asa pora-pora,
 unang jolo hona insak, asa pinauba roha.
 6. Naung indahan tongka do dudaon,
 naung ni oloan tongka do juaon.
 7. Horbo ni parsoburan, manggagat di parjampalan,
 molo tangkas di partuturan, tingkos ma di parjambaran.
 8. Jolo binarbar do sumban, asa binarbar pandingdingan.
 Jolo ginarar do utang, asa tinunggu parsingiran.
 9. Bulung ni hotang, tu bulung ni bulu,
 dompak gabe dongan, tundal gabe musu.
 Hata na so sidohonon, tongka do paboaboaon.
 BAB IX
 MANGUPA
 Adong do 2 macam na mangupa, i ma:
 1. Mangupa na malua sian parmaraan
 Jolma na hea mamolus parmaraan, sai olo do torus mabiar, ai songon na dihaliangi parmaraan i do pe ibana, olo sipata mabiar haruar sian jabu. On ma na ginoaran “tarmali tondi”. Jadi mansai porlu upaon jolma na songon on.
 2. Mangupa na dapot titel/jabatan
 Mangupa na dapotan las ni roha na balga, i ma na mandapot titel manang monang dapot “harajaon” manang jabatan, porlu do bahenon. Tujuan ni pangupaon tu jolma si songon on, anggiat lam bersemangat ibana mangalului titel, harajaon, jabatan na tumimbo do pe, jala kesempatan na denggan laho mangalehon sipaingot so tung dihaginjangkon na dapotna i.
 Mangupahon boras
 Molo adong na malua sian parmaraan na balga pintor dihalaputi angka sisolhotna do ro manopot na malua sian parmaraan i. Mansai arga situtu do haroro ni tutur, ai dihilala roha ndang na martontu be pikiran ni on jala golap dohot parnidaanna na. Ndang pola do pe dipingkiri angka tutur sipanganon pangupaon, holan boras sipir ni tondi do

 dijomput 3 hali tu simanjujung ni na mangalami parmaraan i, i do mangihuthon adat na somal, huhut didok hatana:
 “Pir ma tondim maradophon angka parmaraan na naeng mangago ho
 marhitehite gogo dohot pasupasu na sian Tuhanta Pardenggan Basa i........
 dohot na asing molo adong do pe na porlu”.
 I ma songon patujolo ni pangupaon.
 Sipangupa
 Holan angka na di ginjang ni tutur siupaon i do na boi manjomput boras si- pir ni tondi tu simanjujung ni siupaon i, anggo angka tutur na di toru ni siupaon i, holan hata na uli na denggan do sidohonon ni i tarsongon on:
 “Horas ma di hamu, salpu ma na salpu i, unang pola sai dipingkiri hamu be i, sai ro ma tua tu joloan on, tubu ma singkat ni i marlipat ganda di hamu, sai dipargogoi Tuhanta Pardenggan Basa i ma hamu” ........... dohot na asing na porlu.
 Inganan mangupa
 Somal na di bagas ni siupaon i do dibahen ulaon pangupaon.
 Sipanganon siupahononhon
 1. Dengke, molo boi ihan Batak;
 2. Pandongani ni upaupa i, i ma pinahan lobu;
 3. Indahan na las dohot mual sitiotio;
 4. Adong do luat manambai dohot manuk dohot pira ni manuk;
 5. Dung sidung ulaon pangupaon i, sude parboruon mangalehon tumpak na be (sumbangan hepeng).
 Pangupaon sasaripe/sisolhot
 Adong do pangupaon sasaripe manang angka na sumolhot. Dung dibege barita parmaraan i, pintor humalaput do ro tu siupaon i. Ndang pola maol i, ai pintor bulus do on. Dung rade sipanganon, dipeakhon pangupa i ma di jolo ni siupaon i siupahononhon, jala didok ma hatana:
 “Mauliate ma tadok tu Amanta Debata Pardenggan Basa i, na paluahon hamu sian parmaraan bolon i, gabe boi hita pajumpang di bagasan hahipason. Songgot do rohanami umbege barita i. Sai songgot ma ro parsaulian tu hamu begeonnami tu

 joloan on. Sai pir ma tondim didongani asi ni roha ni Tuhanta i. Boti ma”.
 Dung i marsipanganon ma. Dung sidung marsipanganon marhata siliatliat na mandok hata sigabegabe angka tutur na ro. Dung i ba mangampu ma hasuhuton.
 Pangupaon hatopan
 la na patupahon i, na songon suhut, i ma natoras manang haha-anggi na sumolhot tu siupaon i. Di jabu ni siupaon i do dipatupa pangupaon i. Dibahen do boaboa taringot tuson laho mamio angka tutur, i ma dongan tubu, boru/bere dohot hulahula/tulang. Suhut do paradehon sipanganon pandongani ni upaupa i, i ma pinahan lobu, jala dengke do boanon ni hula-hula/tulang, somal na 3 manang 5 ekor (somal na ganjil).
 Dung ro angka tutur, diparade ma sipanganon tu sude tutur na ro. Diparade ma muse sipanganon siupahononhon i ma:
 1. Boras sipir ni tondi;
 2. Dengke sitiotio;
 3. Indahan na las;
 4. Juhut;
 5. Mual sitiotio dohot angka na asing sesuai tu hasomalan ni luat i.
 Parjolo do natoras ni siupaon i mangupa, dung i hahana, dongan tubu, dongan sahuta dung i diuduti ma hulahula/tulang. Dung sidung ulaon pangupaon i, marsipanganon ma. Somal na dibagi do parjambaron. Dung sidung i marhata sigabegabe-sihorashoras ma. Dung mangampu hasuhuton ditutup ma dohot tangiang dung jolo marende. Laos di tingki on do kesempatan ni sude na di toru ni partuturon lumobi boru dohot bere pasahat tumpakna.
 Mangupa na dapot titel dohot na monang
 Ndang masa mangupa na dapot titel manang na monang di harajaon pangupaon sasaripe, di punguan bolon do dibahen pangupaon sisongonon. Molo adong sasaripe masihol ala ni las ni rohana, tu jabuna do pioonna na dapot titel/na monang i, jala ndang na mangupa goar ni i, alai na manamuei sambing do.
 Pangupa
 Natorasna manang hahana do pangupa di na dapot titel/na monang i. Dibahen ma

 punguan partangiangan mandok mauliate tu Amanta Pardenggan Basa i siala ni hamonangan i. Dipio ma tutur na patut mangadopi ulaon i, lumobi hulahula/tulang.
 Sipanganon
 Dengke do dibahen gabe sipanganon pangupaon. Tamba ni i dibuat suhut do pinahan lobu manambai sipanganon pangupaon i, jala di bagas ni na monang/dapat titel i do dibahen pangupaon i.
 Pardalan ni na mangupai
 Dipahundul ma siupaon i di amak tiar na uli, dung i diparade ma sipanganon tu sude tutur na ro. Hundul ma pangupa i dijolo ni siupaon i, dipeakkon ma sipanganon i tu jolo ni siupaon i, i ma pinggan na bolak na marisi indahan na las, dengke sitiotio dohot juhut. Andorang so dipasahat pangupaon sipanganon, parjolo do dijomput boras 3 hali tu simanjujung ni na dapot titel/na monangi. Sidung i, ditiop pangupa dohot siupaon i ma topi ni pinggan i jala didok ma hatana tarsongon on:
 “Martua huupa ma anakkon marhitehite indahan na las dohot dengke sitiotio, las ma
 roham, tiotio ma nang pandaromanmu tu joloan on, jala sai siboan tua dohot las ni roha ma
 ho di hami dohot di sude tutur tumpahon ni Amanta Pardenggan Basa I”....
 Jala ditambai do pe dohot angka hata na uli na denggan.
 Dung i diuduti angka tutur na patut ma pangupaon i, lumobi hulahula dohot tulang.
 Disulangkon do indahan na las dohot dengke sitiotio tu simangkudap ni siupaon i, alai adong do luat na so pola disuaphon sipanganon i, sae ma holan dihatahon. Dung sidung pangupaon, marsipanganon ma, dung i mambagi parjambaran, marhata sigabegabe dung jolo masisisean. Ndang pola suratan di son angka hata sigabegabe/sihorashoras, alai sude panghataion disesuaihon ma tu ulaon adat na dapot titel/na monang. Dung mangampu suhut, lumobi na dapot titel/na monang, ditutup ma dohot tangiang dung jolo marende. Dongan sabutuha, aleale/dongan sahuta lumobi boru/bere pasahathon tumpak na be.
 BAB X
 PABOSURHON
 PASAHAT ULOS MULA GABE (PABOSURHON)
 Na jolo goarna pasahat ulos tondi. Alai sude do hita umbotosa holan Amanta Debata

 do na boi mangalehon ulos tondi, jadi diganti ma goar i dohot ulos mula gabe. ai di tingki parmulaan ni hagabeon do ulos i dilehon.
 Pardalan ni ulaon na pasahat ulos mula gabe
 Dung manggora pamuro (denggan pamatang) ni boru na baru marbagas pintor las ma rohana. Dung adong hira-hira 5 manang 6 bulan naung denggan pamatangna, pintor dipaboa boru i do tu natorasna. Las ma antong roha ni natorasna umbege barita i, jala pintor humalaput do nasida mangarade laho manopot boruna i.
 Di bulan papituhon (“tujuh bulanan”) do ditahi parboru mandapothon boruna i. Dipaboa parboru do i tu angka sisolhotna, asa rap udur nasida mandapothon boruna i, jala dipaboa do tu boruna/helana dohot natoras ni helana, haroro nasida. Di ari naung ditontuhon borhat ma parboru tu huta ni helana, diboan do dengke sitiotio dohot ulos mula gabe. i ma ulos na uli naung mardongan tangiang.
 Paranak
 Dung denggan hundul horong ni paranak dohot horong ni parboru, pintor diparade ma sipanganon tu sude tutur na ro. Andorang so marsipanganon, ro ma hela/boru siulosan i didongani natorasna pasahat tudutudu ni sipanganon i tu jolo ni parboru. Natoras ni hela i do pasahathon tudutudu ni sipanganon tu jolo ni parboru. Natoras ni hela i do pasahathon tudu-tudu ni sipanganon i jala tarsongon on ma hatana:
 “Horas jala gabe ma di hamu, Rajanami, dohot di sude uduranmuna ditumpak asi dohot holong na sian Amanta Debata, ala hipashipas do hamu sude sahat tu bagasnami on, jala hami pe hipashipas do mangjangkon haroromuna. Hami parboruonmuna, anaknami dohot parumaennami ro pasahathon sipanganon sulangsulang na tabo ala ni las ni rohanami, ala naung tangkas dioloi Amanta Debata tangiang dohot pasupasumuna, jala pos do rohanami, nang angka pasu-pasumuna sijaloonnami do pe sai napasauthon ma Amanta Pardenggan Basa i. Nuaeng pe, Rajanami, dohot hamu, Inang, rap marlas ni roha ma hita dipasupasu na balga sian Amanta Debata sitagamonta di tingkina. On pe, Rajanami, taringot tu sipanganon na so sadia on, halashon hamu ma on, sai pamumas pamurnas ma on tu pamatangmuna jala saudara tu bohimuna. Songon i ma jolo, Rajanami. Mauliate ma”.
 Mulak ma nasida tu hundulanna hian.
 Parboru

 Dipeakhon parboru ma pinggan na marisi dengke sitiotio tujoloni boruna dohot helana didongani natorasna.
 Tarsongon on ma hatana:
 “On ma, Inang, boru hasian dohot di hamu, Amanghela, sipanganon na
 hupasahat hami on gabe upaupa di badanmuna dohot upaupa di tondimuna, pasupasuon ni Amanta Pardenggan Basa i, sai saut ma antong jala tulus ma sininta ni rohanta dohot na sai tapangido di tangiangta, sai dao ma sahitsahit. Jala sai di bagasan hahipason ma hita paimaima denggan basa sian Tuhanta, jala sai dipargogoi Tuhanta ma ho, Inang, marorot naung pinasonggop ni Tuhanta tu ho.
 Digoari do dengke on dengke sitiotio, dengke simudurudur, dengke saur dohot
 dengke sahat, asa anggiat nian tiotio parngoluonmuna, mudurudur hamu tu dolok
 tu toruan, sahat hamu tu na saur matua, jala sahat ma panggabean parhorasan di
 hamu lehonon ni Amanta Parasi Roha i. Jadi di ho , Inang, dohot hamu ,
 Amanghela, sahat ma upaupa- nami tu hamu, jalo hamu ma. Nang di hamu, Lae,
 dohot di hamu, Ito, [laos diadophon ma bohina tu natoras ni helana i] ba na rap
 manjalo ma hamu di dengke sitiotio dohot dengke saur on. Nuaeng pe
 pasahatongku ma ulos mula gabe on tu ho, Inang, dohot tu hamu , Amanghela,
 sai ulos na gabe mangulosi anak dohot boru ma on di hamu. Sanjongkal urat ni
 tobu, tolu jongkal urat ni singkoru, ulos mula gabe on mangulosi anak ma on
 dohot boru”.
 Dung i diuloshon ma ulos mula gabe i sian siamun tu hambirang ni siulosan. Dijalang
 nasida ma boruna/helana dohot natoras ni helana i.
 Mulak ma nasida tu hundulanna hian.
 Dung sidung na pasahat ulos, marsipanganon ma.
 Catatan :
 Adong do luat parjolo do dipasahat dengke sitiotio dohot ulos mula gabe dohot
 alasan, na pasahat ulos mula gabe on do pokok ni ulaon i.
 Udut ni ulaon i, i ma:
 1. Mambagi parjambaran;
 2. Marhata sigabegabe dung jolo masisisean.

 Horong ni parboru do na pasahat hata sigabegabe dohot pasupasu tu paranak,
 lumobi tu boru dohot na ni ulosan i. Horong ni paranak, lumobi boru dohot na ni
 ulosan i mangampu. Alai andorang so sahat tu pangampuon, parjolo do pasahaton ni
 boru dohot hela na ni ulosan i piso-piso tu na pasahat ulos mula gabe, jala tu angka
 na asing horong ni parboru masituak na tonggi. Ndang adong ketentuan taringot tu
 godang ni pisopiso dohot masituak na tonggi. Didok na tuatua: “Ndang tardopa ulos,
 jala ndang tarjongkal piso”.
 Dung sidung mangampu, ditutup ma dohot tangiang dung jolo marende. Tingki masijalangan somalna, dipasahat angka boru ni paranak i do tumpak na.
 BAB XI
 MANGONGKAL HOLI / PESTA TAMBAK
 Pasa 1
 MANGONGKAL HOLI
 Patik Palimahon do tujuan ni na mangongkal holi, i ma na pasangaphon natoras, ai masuk natoras do sude angka ompu. Dung mardos ni tahi hasuhuton ni ulaon i, dipungka ma pardalanna, tarsongon on ma parjojor na:
 1. Ditopot ma hulahula dohot tulang ni siongkalon i paboahon tahi dohot sangkap nasida, jala asa ro tu ulaon i. Boanon do sipanganon pinahan lobu tingki manopot hulahula/tulang, jala hataan do taringot tu “ulos timpus” sibahenon nasida. Di deba luat simatua ni siongkalon i do sibahen ulos timpus.
 2. Asa renta ulaon i, jolo dibahen hasuhuton do ulaon martonggoraja, tujuanna mangido panuturion huhut marbagi angka siulaon, asa denggan sude mardalan di ari pangongkalon i.
 3. Di mata ni ulaon i marpungu ma sude hasuhuton dohot angka na pinio di bagas ni hasuhuton asa jolo minum kopi dohot mangan lampet, alai sian dos ni roha, boi do langsung marpungu tu inganan siongkalon i, jala di kuburan ma minum kopi dohot mangan lampet songon na paimahon angka na tarlambat.
 4. Pardalan ni pangongkalon i tarsongon on ma:
 a. Jongjong ma sahalak sian hasuhuton marhata huhuasi huhut patorangkon maksud ni ulaon i, jala mandok mauliate tu sude tutur na ro. Dung i dipasahat

 ma tu protokol laho mangatur ulaon i.
 b. Pangula ni huria do mambahen pamungkaan ni ulaon pangongkalon i.
 c. Dipasahat ma tu bona ni ari ni siongkalon i laho mamangkurhon pangkurna 3 hali, alai jolo didok hatana tarsongon on:
 “Alelae, Ompu ni si Adui, nungnga marsada ni roha sude pomparanmu panangkokhon saringsaringmu tu inganan na tumimbo, inganan na patar laho pasangaphon ho, jadi hami sude angka hulahula/tulang marlas ni roha do di tahi ni pomparanmon, songon i nang haroronami tu inganan on laho pahehe saring-saringmon, jadi ahu ma parjolo mamangkurhon pangkurhu laho pahehehon saringsaringmu. Boti ma”.
 Dung i dipangkurhon ma pangkurna 3 hali.
 d. Jongjong ma tulang ni siongkalon i, didok hatana, jala dipangkurhon 3 hali.
 e. Jongjong ma simatua ni siongkalon i, didok hatana, jala dipangkurhon pangkurna 3 hali.
 f. Udut tu si ro ma angka dongan tubu, boru dohot na nionjar ni roha mamangkurhon 3 hali be, alai ndada pola mandok hata nasida.
 g. Dipasahat ma ulaon tu boru hasuhuton, dung i tu parkarejo na di kuburan i (molo adong) asa nasida paujunghon.
 h. Dung dapot saringsaring i ro ma boaboa asa mijur boru kandung sihahaan mangalap saringsaring i tu toru. Di ginjang rade ma anak kandung sihahaan manjalo saringsaring i sian laena.
 Nunga rade hian aek na ias na dicampur karbol laho paias saring-saring i. Ala tarleleng do na mangongkal holi, ingkon paradeon ni hasuhuton do godang kopi/teh, lampet, pisang dohot angka na asing songon daon lalap paima jumpang saringsaring i.
 i. Dung sidung dipaias saringsaring i, jongjong ma suhut laho pasahathon saringsaring i tu tulang ni na niongkal i huhut ma didok hatana tarsongon on:
 “Di hamu, Rajanami, nungnga di son be saringsaring ni beremuna sipatimboonta tu inganan na pir, inganan na patar, mangihuthon adat, hamu tulang do sibahen ulos timpusna. Nuaeng pe, Rajanami, jalo hamu ma asa ditungkus hamu, jala pasahat hamu ma muse tu hami ianakkon ni daompung on. Boti ma”.
 Ro ma tulang, dipaherbang ma ulos ragidup/ulos punsa, jala di ginjang ni ulos punsa i dibahen do abit na bontar (kain putih); dung i ditungkus ma saringsaring i, jala dipamasuk tu ampang na imbaru naung pinarade hian, dung i dipasahat tulang i ma i muse tu

 hasuhuton. Nungnga rade hian di si inanta soripada sihahaan ni hasuhuton laho manghunti ampang i; dung i didok tulang i ma hata na uli, hata na denggan dohot hata pasupasu na sian Tuhanta i.
 j. Dung i borhat ma sude tu inganan ni tambak naung rade i laho pamasukhon saringsaring i, di jolo ma inanta soripada na manghunti ampang i.
 k. Andorang so dipamasuk saringsaring i tu tambak, jolo dipamasuk do tu poti na metmet na uli (batang) naung rade hian. Dung i dipamasuk ma poti i tu tambak i. Dung i dipasahat ma tu pangula ni huria asa diujungi huhut dibahen tangiang songon naung niaturhon ni huria i.
 l. Dung sidung dipamasuk saringsaring i tu tambak na pir, marpungu do pe sude natorop i di bagas ni hasuhuton laho marsipanganon.
 Dung rade sipanganon dipasahat suhut ma tudutudu ni sipanganon tu jolo ni tulang
 na mangalehon ulos timpus. Somalna ala godang ni tutur, di alaman do marsipanganon. Dung sidung mangan dibagi ma parjambaran, diuduti tu na marhata sigabegabe. Dung mangampu suhut, ditutup ma dohot tangiang.
 Molo di alaman do marsipanganon, pintor jongjong do sahalak sian hasuhuton mangelek hulahula/tulang asa nangkok tu jabu laho paujunghon adat, i ma na pasahat pisopiso.
 Catatan :
 1. Dumenggan do ditingki na mangongkal saringsaring i, laos di si ma dibahen mamestahon tambak, unang pola 2 hali jamaon ulaon i.
 2. Molo sian tano parserahan do saringsaring diboan tu bona pasogit, ndang boi boanon saringsaring i tu jabu, ingkon dititiphon do i tu gareja, jala ulaon adat na pamasuk saringsaring i tu tambak disesuaihon ma i tu adat na masa di horjai.
 Pasal 2 MAMESTAHON TAMBAK
 Boi do sada ompu, boi do manang na piga ompu i, na pinanangkok saring-saringna,
 mardomu tu si do nang bilangan ni hasuhuton na mamestahon tambak i.
 Mamestahon tambak tong do tarida:
 “Asing rura, asing do duhutna,
 asing luat, asing do ruhu na”.
 Pardalan ni na mamestahon tambak

 1. Ingkon jolo sahata saoloan do sude pomparan ni ompu na pinanangkok tu tambak
 i.
 2. Marrapot ma sude suhut padomu tahi dohot manontuhon angka ulaon.
 3. Martonggoraja mangido panuturion, huhut mambagi siulaon.
 [US: Ndang dos no. 2 dht. no. 3? Alai goar na tutu “martonggoraja”]
 4. Mardalan ma gokhon dohot joujou tu sude tutur na patut pioon tu pesta bolon i.
 5. Hulahula ni angka ompu sipestahononhon i dohot bona ni ari istimewa do
 panggokhonon tu ganup nasida, goar ni gokhon i pe didok do i “gokhon
 marnialap”. Di ari nauli naung ditontuhon ro ma hasuhuton tu ganup hulahula
 dohot bona ni ari, tu huta ni hulahula dohot bona ni ari i mamboan sulangsulang
 na tabo i ma na marmiakmiak. Dung sidung marsipanganon dipaboa jala dipio ma
 secara resmi nasida asa ro tu pesta bolon i.
 6. Tu angka hulahula ni hasuhuton i sandiri ndang pola diboan sipanganon (alai boi
 do tong diboan sipanganon), hepeng do dilehon asa boi suhut hulahula i
 mambahen parpunguan dohot haha-anggina dohot rombongan na (boru/bere) laho
 padomu tahi asa udur nasida sude ro tu ulaon pesta i.
 7. Bodari ni ari parpudi andorang so mata ni pesta i, disulangi hasuhuton ma rap
 sude hulahula ni angka ompu sipestahonon i. Pinahan lobu na balga do diparede
 parjuhutna. Tingki pasahat tudutudu ni sipanganon, sai jolo marpanungkun do
 hasuhuton manang na tu jolo ni ise dipeakhon tudutudu ni sipanganon i. Somal na
 sai tu jolo ni hulahula ni ompu parginjang (ompu sihahaan). Di manogot ni ari
 parjolo ni pesta i, diupa hulahula parginjang i do jolo hasuhuton dohot dengke
 sitiotio. Nuaeng on pelaksanaan ni ulaon adat nomor 7 on ndang pola diulahon be
 on.
 8. Bodari ni ari parpudi andorang so mata ni pesta i, gondang riaria do dibahen, i ma na ginoaran “mambuat tua ni gondang”. Manortori do hasuhuton di tingki i marriaria rap dohot boru, dongan sahuta dohot sude na ro tu si, laos songon na latihan manortor huhut paboahon urutan ni angka panortoron.
 Ulaon mata ni pesta i
 Molo so balga do pesta i (holan saompu) boi do holan sadari. Alai molo balga do pesta i, ba olo ma i 2 manang 3 ari, somal na niida holan 2 ari do.
 Ari Parjolo

 Ala mangkuling do ogung sabangunan, nunga diatur hian urutan ni panortoron sian dos ni roha:
 1. Gondang ni hasuhuton na marpaniaran (ingkon pisik/ganjil);
 (Di tingki mangaliat ro do horong ni boru dohot bere painumhon na manortor i huhut songon na maneanea. Somalna, dipainumhon tuak, bir manang anggur).
 2. Gondang ni paidua ni hasuhuton;
 3. Gondang ni angka boru/bere;
 4. Gondang ni aleale dongan sahorja;
 5. Gondang ni angka na asing molo tung adong do pe.
 Laos di tingki na manortoron do sude tutur pasahat boanboan. Di ari parjolo on mangan do sude angka na ro, jala pinahan lobu do dibahen parjuhut na. Molo godang na ro, olo do sipata ndang sae holan sada pinahan lobu parjuhutna.
 Ari Paduahon
 Di ari on ma gondang ni sude hulahula. Molo torop do hulahula i, mar-rombongan ma nasida manortor. Laos di tingki on do dipasahat horong ni hulahula dohot bona ni ari boanboan nasida (eme manang boras). Jala laos di tingki on do diulosi nasida hasuhuton i. Taringot tu na manjalo ulos herbang nungnga diatur hian i, jala pisopiso tu son pe nungnga diatur hasuhuton i.Tingki na manortor hulahula dohot bona ni ari, marroan ma hasuhuton manortor maneanea huhut painumhon nasida, adong na pasahat tuak, bir, anggur dohot minuman na asing. Maradophon hulahula dohot bona ni ari ni na pinestahon i, ingkon sisada hasuhuton do nasida. Jadi tuak, bir, anggur, dohot sipanganon na pinarade bersama do i. Di deba luat holan angka hulahula ni angka ompu na pinestahon i do na mangulosi, alai nuaeng on nungnga dohot hulahula ni hasuhuton i mangulosi. Ganup ma angka hulahula ni hasuhuton i masiulosi haboruon nasida be, jala ganup ma hasuhuton masiadopi hulahula na be laho pasahathon pisopiso. Di ari parpudi on do diseat horbo adat na gabe parjambaran juhut tu sude na pinio tu pesta i. Adong do luat sai sian pansa do didabuhon jambar i, jala ingkon songon na marbabas do i bege on.
 Molo dietong hasuhuton mansai torop do tutur na ro, sipata lobi do sian sada horbo diseat, alai sada do i na gabe horbo adat, na asing i “horbo ambangan” ma didok goar na, lapatanna, na gabe juhut panganon sambing. Alai boi do sian horbo ambangan on dibuat panambai ni parjambaran adat i. Molo adong do pe tingki andorang so marsipanganon, dibahen do pe gondang mangampu dohot panutup sian hasuhuton, i pe asa disangke ogung. Dung sidung sude gondang, mangan ma. Dung sidung

 mangan marbagi jambar, dung i diuduti ma muse na marhata sigabegabe dung jolo masisisean. Ndang pola be disurathon di son taringot tu na marhata sigabegabe, songon na somal do i, alai sude panghataion disesuaihon ma tu ulaon adat mamestahon tambak ni ompu. Dung mangampu suhut ditutup ma dohot tangiang dung jolo marende.
 Gondang ni angka na pinio
 Ala mangkuling do ogung sabangunan, sude angka rombongan na pinio tu pesta i boi do mangido gondang na be. Ndada pola sai gok pitu gondang pangidoon, boi do holan 3 gondang, alai ndang boi so adong “gondang mulamula” dohot “gondang hasahatan”. Sude do rombongan na mangido gondang na, ganup mangalehon hepeng marguru tu na nionjar ni rohana be tu sipalu gondang.
 Torop ni gondang
 Ragam do goar ni gondang di adat Batak. Tu ganup gondang, sai jolo mangkuling do nampuna gondang i tu panggual pargonsi mangido gondang i.
 Ragam ni gondang i, i ma:
 1. Gondang Mulamula;
 2. Gondang Sombasomba;
 3. Gondang Siampapaga na Lomak;
 4. Gondang Pasupasu;
 5. Gondang Siuksiuk;
 6. Gondang Liatliat;
 7. Gondang Simonangmonang;
 8. Gondang Marhusip (Marmihimmihim) ;
 9. Gondang Boanboan;
 10.Gondang Hasahatan.
 BAB XII
 TAMBAHAN / PANUTUP
 Pasal 1
 Tambahan

 1. Molo adong na monding sian keluarga ni parboruonta, unang pola diedarhon
 buku songon daftar pangurupion berupa uang (Tekken Les).
 2. Boru muli ditaruhon jual.
 Suhut paranak dohot horong na, jongjong ma nasida di jolo ni altar, ndang pola tu
 jolo laho manombanomba hula-hula parboru. Parboru masuk mangudurhon
 pengaten rap parbue tandok dohot dekke.
 3. Gambar manang tanda ni undangan pesta unjuk
 Dumenggan do gambar ni ulos bahenon di undangan molo pamuli boru dohot
 alasan ulos do siparadeon ni parboru. Jala gambar ni ruma gorga (jabu) molo
 pangolihon anak, dohot alasan jabu do siparadeon ni paranak. Sian gambar
 songon na adong di undangan boi pintor botoon na pamuli boru manang
 pangolihon anak.
 4. Ulos na Marhadohoan
 Pangoli anak manang pamuli boru, ulos na marhadohoan na boi sijaloon manang
 sipasahaton sagodang-godang na 11 bulung (lembar). Tu manang ise pe ndang
 adong dispensasi taringot tu godang ni ulos na marhadohoan on. Molo tung tarpaksa
 lobi sian 11 bulung, lobi na i dipasahat sorpi sekaligus, jala ingkon tangkas do on
 dihata i jala ditolopi kedua belah pihak tingki Patua hata /Marhusip.
 5. Dakdanak na Monding
 Dakdanak na monding, molo ingkon tulang na pasahat saput na, ndang pola
 secara resmi dihadiri/dialusi paidua ni hasuhuton i. Sadihari pe (sipsip do i)
 dipasahat saput i.
 6. Maningkot
 Ama manang ina na monding ala ni na maningkot (bunuh diri), saput dohot tujung
 tongtong do dipasahat na berkepentingan.
 7. Kaderisasi
 Kaderisasi Raja Parhata sian Pane, Dori, Boltok, mansai porlu asa tamba godang.
 Tu angka Raja Parhata pinangido asa dilehon kesempatan tu na umposo naung hira-
 hira boi sebagai Raja Parhata.

 Pasal 2 PANUTUP
 (1) Songon i ma Garis Besar Ruhut Paradaton (G.B.R.P.) na pinatomutomu (disusun)
 Pengurus Haria Parsadaan Raja Sitorus Dohot Boruna Jabodetabek Periode 2008 – 2012.
 (2) Isi ni G.B.R.P. on, nungnga di seminarhon Parsadaan Raja Sitorus dohot Boruna
 tanggal 12 Nopember 1995 na didohoti ni Pangurus Parompuon. Jala pinaimbaru ni Pengurus Harian Parsadaan raja Sitorus Dohot zboruna Jabodetabek Periode 2008- 2012.
 (3) Sipadengganon jala sipasingkopon do pe isi ni buku on hombar tu tingki dohot
 parngoluon ni paradaton di lingkungan ni Sitorus khusus-na di lingkungan ni halak Batak umum-na di Jabodetabek on. Anggiat ma boi on sebagai pegangan, acuan manang rambu-rambu di hita di na laho mangulahon ruhut paradaton.

